
Ágrip	  

Ritgerðinni	   er	   ætlað	   að	   kanna	   áhrif	   líffræði-‐	   og	   félagslegra	   einkenna,	   sem	   unglingar	  

upplifa,	   á	   sjálfsmynd	   þeirra	   og	   mögulegar	   leiðir	   grunnskólans	   til	   að	   efla	   hana.	   Vegna	  

breytinga	  í	  heilastarfsemi	  unglinga	  verða	  þeir	  móttækilegri	  fyrir	  fíkn	  en	  neysla	  áfengis-‐	  og	  

vímuefna	  er	  algeng	  áhættuhegðun	  meðal	  unglinga.	  Jafnframt	  eru	  félags-‐	  og	  tilfinningaleg	  

vandamál	  algeng,	  en	  gjarnan	  er	  hægt	  að	  tengja	  þau	  við	  neikvæð	  samskipti	  við	   jafningja.	  

Kenningar	   og	   rannsóknir	   hafa	   sýnt	   fram	   á	   að	   með	   eflingu	   jákvæðrar	   sjálfsmyndar	   má	  

fyrirbyggja	   slík	   vandamál.	   Vegna	   þess	   hve	   litlum	   tíma	   unglingar	   eyða	   með	   foreldrum	  

sínum,	   er	   skólinn	   sá	   staður	   sem	   sér	   að	   mestu	   leyti	   um	   uppeldi	   þeirra.	   Í	   Aðalnámskrá	  

grunnskóla	   koma	   þau	  markmið	   skólans	   skýrt	   fram	   að	   hann	   eigi	   að	   stuðla	   að	   almennri	  

menntun	   nemenda,	   andlegri	   vellíðan	   og	   jákvæðri	   sjálfsmynd.	   Þessi	   sýn,	   á	   hlutverk	  

skólans,	  hefur	  einnig	  verið	  til	  umræðu	  meðal	  fræðimanna	  sem	  undirstrikar	  mikilvægi	  þess	  

að	  grunnskólinn	  taki	  þátt	  í	  því	  mikilvæga	  tilfinningalega-‐,	  siðferðis-‐	  og	  borgaralega	  uppeldi	  

unglinga	  sem	  foreldrar	  hafa	  gengt	  framan	  af.	  

Formáli	  

Þessi	   ritgerð	   er	   lokaverkefni	   til	   BA-‐gráðu	   í	   uppeldis-‐	   og	   menntunarfræði	   við	   Háskóla	  

Íslands.	  Verkefnið	  er	  metið	  til	  14	  eininga.	  Leiðbeinandi	  minn	  var	  Halla	  Jónsdóttir	  og	  vil	  ég	  

þakka	  henni	  fyrir	  gagnsamar	  ábendingar	  við	  gerð	  verkefnisins.	  Ernu	  G.	  Árnadóttur	  færi	  ég	  

þakkir	  fyrir	  lokayfirlestur.	  Fjölskyldu	  minni	  og	  vinum	  vil	  ég	  þakka	  kærlega	  fyrir	  stuðning	  og	  

þolinmæði	  í	  minn	  garð,	  sem	  og	  áhuga	  og	  hvatningu	  á	  námstímanum.	  

Þetta	  lokaverkefni	  er	  samið	  af	  mér	  undirrituðum.	  Ég	  hef	  kynnt	  mér	  Siðareglur	  Háskóla	  
Íslands	   (2003,	   7.	   nóvember,	   http://www.hi.is/is/skolinn/sidareglur)	   og	   fylgt	   þeim	  
samkvæmt	  bestu	   vitund.	   Ég	   vísa	   til	   alls	   efnis	   sem	  ég	   hef	   sótt	   til	   annarra	   eða	   fyrri	   eigin	  

verka,	   hvort	   sem	  um	  er	   að	   ræða	  ábendingar,	  myndir,	   efni	   eða	  orðalag.	   Ég	  þakka	  öllum	  
sem	   lagt	   hafa	   mér	   lið	   með	   einum	   eða	   öðrum	   hætti	   en	   ber	   sjálf(ur)	   ábyrgð	   á	   því	   sem	  

missagt	  kann	  að	  vera.	  Þetta	  staðfesti	  ég	  með	  undirskrift	  minni.	  

	  

Reykjavík,	  5.maí	  2015	  

	  
Sunna	  Kristín	  Óladóttir	   	  

1.	  Inngangur	  

Unglingsárin	  eru	  að	  mati	  flestra	  spennandi	  og	  ánægjulegt	  tímabil	  fullt	  af	  skemmtilegum	  

uppákomum,	  ævintýrum	  og	  góðum	  minningum.	  Þrátt	  fyrir	  það	  er	  þetta	  tímabil	  eitt	  það	  

flóknasta	   sem	  við	  göngum	   í	  gegnum	  á	  ævinni.	  Aðalviðfangsefni	  unglingsáranna	  er	  að	  

unglingurinn	  geri	  sér	  grein	  fyrir	  eigin	  gildum	  og	  móti	  sjálfsmynd	  sína	  sem	  fram	  að	  þessu	  

hefur	  verið	  mótuð	  af	  foreldrum	  og	  umhverfi	  hans	  (Sigurlína	  Davíðsdóttir,	  2003).	  

Í	  hröðu	  nútímasamfélagi	  vinna	  flestir	  foreldrar	  langan	  vinnudag	  og	  því	  er	  skólinn	  sá	  

staður	  utan	  heimilis	   sem	  börn	  þeirra	  og	  unglingar	  verja	   stærstum	  hluta	  æsku	   sinnar.	  

Uppeldi	   fer	   því	   að	   stórum	  hluta	   fram	   innan	   skólans	   (Sigrún	  Aðalbjarnardóttir,	   2007).	  

Hér	   verður	   reynt	   að	   vekja	   athygli	   á	   því	   hve	   lífsleiknigreinin,	   sem	   kennd	   er	   í	  

grunnskólum	   á	   Íslandi,	   er	   góð	   leið	   grunnskólans	   til	   að	   efla	   sjálfsmynd	   nemenda	   á	  

unglingsárum.	   Unglingsárin	   eru	   tekin	   fyrir	   vegna	   þeirra	   líffræðilega	   og	   félagslegu	  

breytinga	   sem	   einstaklingar	   ganga	   í	   gegnum	   á	   þessu	   tímabili.	   Nokkur	   af	   helstu	  

einkennum	   unglingsáranna	   verða	   kynnt	   en	   þau	   eru	   talin	   hafa	   áhrif	   á	   sjálfsmynd	  

unglinga.	  

Unglingsárin	   hafa	   oft	   verið	   kölluð	   tími	   sjálfsuppgötvunar,	   þegar	   samspil	   ytri	   og	  

innri	   þátta	   skapa	   aukna	   sjálfsmeðvitund	   og	   mynda	   sjálfsmyndina	   (Everall,	   Bostik	   og	  

Paulson,	  2005).	  Sjálfsmyndin	  er	  sú	  mynd	  sem	  við	  höfum	  um	  okkur	  sjálf	  og	  hefur	  áhrif	  á	  

flestar	  hliðar	  lífs	  okkar.	  Hún	  speglast	  í	  tilfinningum	  okkar,	  hegðun	  og	  samskiptum	  okkar	  

við	  aðra	  (Lightfoot,	  Cole	  og	  Cole,	  2009).	  Sú	  skoðun	  að	  skólinn	  eigi	  að	  stuðla	  að	  alhliða	  

árangri	   nemenda	   en	   snúist	   ekki	   eingöngu	   um	   að	   kenna	   nemendum	  á	   bókina	   hefur	   í	  

seinni	   tíð	   verið	   áberandi.	   Sýnt	   verður	   fram	   á	   hversu	   mikilvægt	   er	   að	   efla	  

tilfinningatjáningu	  og	  siðferðis-‐	  og	  borgaravitund	  hjá	  nemendum	  í	  grunnskóla	  og	  að	  slík	  

menntun	  sé	  ekki	  síður	  mikilvæg	  en	  vísindaleg	  menntun.	  

Alþjóðaheilbrigðismálastofnunin	  hefur	  unnið	  markvisst	  frumkvöðlastarf	  í	  greininni	  

lífsleikni	  (e.	  life	  skills	  education)	  síðan	  1993.	  Stofnunin	  leggur	  áherslu	  á	  að	  skólar	  leggi	  

rækt	  við	  það	  að	  styrkja	  sálfélagslega	  hæfni	  nemenda	  svo	  að	  þeir	  séu	  betur	  í	  stakk	  búnir	  

til	  að	  takast	  á	  við	  lífið.	  Aðalnámskrá	  grunnskóla	  er	  með	  lík	  markmið	  og	  segir	  einnig	  að	  

efla	  þurfi	  færni	  barna	  og	  ungmenna	  í	  uppbyggingu	  sjálfsmyndar	  þeirra.	  Lífsleikngreinin	  

er	  sú	  grein	  innan	  grunnskólans	  sem	  á	  að	  sjá	  um	  fræðslu	  og	  forvarnarstarf,	  samkvæmt	  

Aðalnámskrá.	   Markmið	   hennar,	   sem	   lúta	   að	   því	   efla	   sjálfsmynd	   nemenda,	   kynnt	   í	  

síðasta	  kafla	  ritgerðarinnar.	  Þrjár	  íslenskar	  rannsóknir	  um	  lífsleikni	  verða	  bornar	  saman	  

til	  að	  kanna	  hvernig	  lífsleiknikennslu	  er	  háttað	  á	  Íslandi	  í	  dag.	  

Stuðst	  verður	  við	  5	  virta	  fræðimann	  sem	  fjallað	  hafa	  um	  unglingsárin,	  sjálfsmynd	  

unglinga	  og	  áhrifa	  grunnskólans	  á	  þá.	  

Stanley	   Hall	   en	   hann	   var	   fyrstur	   til	   þess	   að	   afmarka	   unglingsárin	   sem	  æviskeið	  með	  

verki	   sínu	   „Adolescence“	   og	   setti	   fram	   kenningu	   um	   að	   það	   einkenndist	   af	   lítilli	  

sjálfsstjórn	  og	  mikilli	  viðkvæmni	  fyrir	  áreiti.	  

Jean	  Piaget	  rannsakaði	  vitsmunaþroska	  barna	  fram	  á	  fullorðinsár	  en	  hann	  taldi	  þroska	  

unglinga	   hafa	   þróast	   fram	  á	   síðasta	   stig	   vitsmunaþroska	   eða	   stig	   formlegra	   aðgerða.	  

Piaget	  lagði	  mikla	  áherslu	  á	  jafningjasamskipti	  í	  þróun	  vitræns	  þroska.	  

George	   H.	  Mead	   rannsakaði	   sjálfið	   og	   hvernig	   sjálfsmyndin	  mótast	   út	   frá	   félagslegri	  

reynslu.	  

Carl	   Rogers	   hélt	   því	   fram	   að	   sjálfið	  mótaðist	   af	   allri	   reynslu	   sem	  manneskjan	   verður	  

fyrir,	  tilfinningum,	  óskum	  og	  skynjun	  hennar.	  

Urie	   Bronfenbrenner	   setti	   fram	   vistfræðikenningu	   þar	   sem	   hann	   útskýrði	   áhrif	  

umhverfis	  á	  einstaklinga.	  

Markmið	   og	   tilgangur	   þessarar	   ritgerðar	   er	   að	   skoða	   einkenni	   unglingsáranna	   og	  

hvaða	   áhrif	   sjálfsmynd	   unglinga	   á	   grunnskólaaldri	   hefur	   á	   líf	   þeirra.	   Bornar	   verða	  

saman	  ólíkar	  kenningar	  um	  unglingsárin,	   sjálfsmynd	  unglinga	  og	  áhrif	  grunnskólans	  á	  

þá.	   Sýnt	   verður	   fram	   á	  mikilvægi	   þess	   að	   stuðla	   að	   jákvæðri	   sjálfsmynd	   unglinga	   og	  

lífsleiknigreinin	   verður	   kynnt	   sem	   dæmi	   um	   leiðir	   grunnskóla	   til	   að	   koma	   í	   veg	   fyrir	  

vandamál	   sem	   tengjast	   unglingsárunum.	   Í	   ritgerðinni	   verður	   leitast	   við	   að	   svara	  

rannsóknarspurningunum:	  Hvers	  vegna	  er	  mikilvægt	  að	  stuðla	  að	  jákvæðri	  sjálfsmynd	  

unglinga?	   Og	   getur	   grunnskólinn	   haft	   áhrif	   á	   sjálfsmynd	   unglinga	   í	   gegnum	  

lífsleiknikennslu?	  

2.	  Unglingsárin	  

Unglingsárin	   er	   tímabil	   sem	   hefur	   verið	   skilgreint	   sem	   breytingaskeið	   þar	   sem	   börn	  

þroskast	  yfir	   í	  að	  verða	   fullorðið	   fólk.	  Skeiðið	  stendur	  hér	  um	  bil	  yfir	   frá	  12	  til	  20	  ára	  

aldurs	  og	  hægt	  er	  að	   skipta	  því	   í	   þrennt:	   Lágstig	   sem	  nær	   frá	  aldrinum	  12	   til	   14	  ára,	  

miðstig	  sem	  nær	  frá	  aldrinum	  15	  til	  17	  ára	  og	  hástig	  sem	  nær	  yfir	  síðustu	  árin	  eða	  18	  til	  

um	  það	  bil	   21	  árs	   (Keranges	  og	  McGregor,	  2011;	  Goldberg,	  2005).	   Yfir	  öll	   stigin	   taka	  

einstaklingar	   út	   vitsmunalegan-‐,	   líkamlegan-‐	   og	   félagslegan	  þroska	   (Steinberg,	   2005).	  

Hér	  verður	  sérstaklega	  horft	  til	  unglinga	  í	  grunnskóla,	  sem	  eru	  þá	  á	  aldrinum	  12	  til	  16	  

ára.	  

2.1	  Kenningar	  um	  unglingsárin	  

Fræðimenn	   hafa	   komið	   fram	   með	   kenningar	   um	   að	   bæði	   umhverfi,	   erfðir	   og	  

líffræðilegir	   þættir	   hafi	   áhrif	   á	   þroska	   einstaklinga	   á	   unglingaskeiði.	   Hér	   verða	  

kenningar	  G.	  Stanley	  Hall	  og	   Jean	  Piaget	  kynntar	  en	  þeir	  hafa	  báðir	   skrifað	  um	  þetta	  

æviskeið	  og	  birt	  merkilegar	  kenningar	  um	  efnið.	  

G.	  Stanley	  Hall	  

G.	  Stanley	  Hall	   var	   frumkvöðull	   í	   rannsóknum	  á	  unglingsárunum	  og	   fyrsti	   forseti	  APA	  

(American	   Psychology	   Association)	   sem	   hann	   tók	   líka	   þátt	   í	   að	   stofna.	   Hann	   lagði	  

áherslu	  á	  að	  útskýra	  unglingsárin	  í	  þeim	  tilgangi	  að	  komast	  að	  því	  hvernig	  best	  væri	  að	  

leiðbeina	   unglingum	   og	   mennta	   (Hall,	   1911).	   Segja	   má	   að	   verk	   Stanley	   Hall,	  

Adolescence,	  sem	  hann	  gaf	  út	  árið	  1904	  hafi	  átt	  stóran	  þátt	   í	  að	  gera	  unglingsárin	  að	  

ákveðnu	  æviskeiði.	  Þetta	  mikla	  tveggja	  binda	  verk	  var	  rúmar	  1300	  blaðsíður	  að	   lengd	  

og	  seldist	  í	  yfir	  25.000	  eintökum.	  Var	  þessi	  mikla	  sala	  talin	  einstök	  ekki	  síst	  vegna	  þess	  

að	  um	  aldamótin	  voru	  fáir	  samlandar	  Hall	  langskólagengnir	  (Arnett	  og	  Cravens,	  2006).	  

Hall	   skipti	   þroska	   einstaklingsins	   í	   fjóra	   meginþætti:	   kornabarnið,	   barnið,	  

unglinginn	  og	  hinn	  fullorðna	  einstakling.	  Hann	  sótti	  stoðir	  sínar	  í	  kenningar	  Darwins	  og	  

taldi	   að	   eiginleikar	   fólks	   væru	   þeim	   eðlislægir	   og	   erfðust	   milli	   kynslóða.	  

Grundvallaratriðin	  í	  uppeldi,	  samkvæmt	  Hall,	  voru	  endurtekningin	  og	  reynslan,	  samspil	  

umhverfis	  og	  erfða.	   Stanley	  Hall	   setti	   fram	  kenningu	  um	  unglingsárin	   sem	  hann	   taldi	  

einkennast	   af	   lítilli	   sjálfsstjórn	   (storm)	   og	  mikilli	   viðkvæmni	   fyrir	   áreiti	   (stress).	   Hann	  

sagði	  að	  hinir	  stormasömu	  “toppar”	  og	  “botnar”	  hjá	  unglingum	  væru	  samspil	  hormóna	  

og	  nýrra	  tilfinninga.	  Þessi	  einkenni	  voru	  að	  hans	  mati	  óhjákvæmileg	  afleiðing	  þróunar.	  

Tímabil	   unglingsáranna	   sagði	   Hall	   að	   stæði	   frá	   kynþroskaskeiði	   til	   um	   það	   bil	   25	   ára	  

(Hall,	  1911).	  

Nú	   rúmlega	  100	  árum	  eftir	  að	  G.	  Stanley	  Hall	   sagði	  að	  unglingsárin	  væru	   tími	  

storms	   og	   streitu	   eru	   sálfræðingar	   enn	   að	   takast	   á	   við	   þetta	   viðhorf	   hans.	   Þó	   hafa	  

nútímasálfræðingar	   hafnað	   þeirri	   skoðun	   Hall	   að	   þessi	   einkenni	   unglingsáranna	   séu	  

alhliða	   og	   óhjákvæmileg	   (Arnett,	   1999).	   Hall	   þótti	   einblína	   of	   mikið	   á	   huglægar	   og	  

raunvísindalegar	   útskýringar	   á	   fyrirbærum	   og	   þótti	   sjaldan	   gera	   grein	   fyrir	  

orsakatengslum	  (Shanahan,	  Erickson	  og	  Bauer,	  2005).	  

Jean	  Piaget	  

Svissneski	   sálfræðingurinn	   Jean	   Piaget	   er	   þekktastur	   fyrir	   að	   hafa	   rannsakað	  

hugarstarfsemi	   barna	   fram	   á	   unglingsár.	   Í	   kjölfar	   uppgötvunar	   hans	   á	   þáttum	   í	  

vitsmunalegri	  færni	  og	  skort	  á	  færni	  barna	  setti	  hann	  fram	  kenningu	  um	  þroskaferli	  og	  

þróun	   vitsmuna.	   Vitrænn	   þroski	   sagði	   Piaget	   vera	   afleiðingu	   fjögurra	   þátta	   sem	   allir	  

tengdust	   hver	   öðrum.	   Þættirnir	   eru	   þroski	   (líkamsþroski,	   sérstaklega	   þroski	  

miðtaugakerfisins),	  reynsla	   (þreifa	  á	  hlutum	  og	  mynda	  sér	  skoðanir	  um	  þá),	   félagsleg	  

samskipti	  (leikur	  og	  að	  tjá	  sig	  við	  fólk,	  einna	  helst	  jafningja)	  og	  jafnvægisleitni	  (samfella	  

þroska,	  reynslu	  og	  mótunar	  félagslegra	  samskipta	  þannig	  að	  form	  hugsunar	  myndist	  og	  

mótist	   í	   sífellu).	   Piaget	   skipti	   þroska	   barna	   í	   stig	   en	   hann	   taldi	   þau	   ná	   hverju	   stigi	   á	  

ákveðnu	  aldurstímabili.	  Hvert	  stig	  kemur	  á	  eftir	  öðru	  í	   fyrirfram	  ákveðinni	  röð	  sem	  er	  

sú	  sama	  hjá	  öllum	  börnum	  þó	  mismunandi	  geti	  verið	  á	  hvaða	  aldri	  þau	  ná	  næsta	  stigi.	  

Þá	   geta	   stigin	   skarast	   þannig	   að	   börn	   geta	   verið	   á	   mismunandi	   stigum	   varðandi	  

einstaka	  hluta	  vitsmunaþroskans	  (Piaget,	  1973).	  

Síðasta	  stigið	  í	  vitrænu	  þroskaferli	  Piaget	  hefst	  í	  upphafi	  unglingsáranna	  um	  11	  

ára	   aldur	   og	   kallar	   hann	   það	   „stig	   formlegra	   aðgerða“.	   Með	   „aðgerð”	   er	   átt	   við	  

hugræna	   athöfn	   sem	   nauðsynleg	   er	   í	   rökrænni	   hugsun.	   Þetta	   er	   sá	   tími	   þegar	   börn	  

byrja	   að	   hugsa	   eins	   og	   fullorðnar	   manneskjur	   og	   fara	   að	   geta	   ráðið	   við	   hugtök	   og	  

framkvæmt	   aðgerðir	   án	   þess	   að	   vísa	   til	   ákveðinna	   áþreifanlegra	   hluta.	   Þessi	   tækni	  

nefnist	   að	  beita	  óhlutstæðri	   hugsun.	   Þau	  eru	  nokkur	   ár	   að	   tileinka	   sér	  þessa	  þróuðu	  

gerð	  hugsunar	  að	  fullu,	  en	  Piaget	  segir	  að	  við	  15	  ára	  aldur	  eða	  þar	  um	  bil	  hafi	  unglingar	  

náð	  fullum	  vitsmunaþroska.	  Á	  þessu	  stigi	  öðlast	  unglingar	  hæfileikann	  að	  tengja	  hluti	  

saman	   á	   kerfisbundinn	   hátt.	   Einkenni	   þessarar	   hugsunar	   endurspeglast	   í	   uppgötvun	  

þeirra	  á	  tengingunni	  milli	  tölujafnanna	  10/5	  og	  4/2,	  það	  er	  að	  þau	  átta	  sig	  á	  að	  í	  báðum	  

jöfnum	  er	  fyrri	  talan	  tvöfalt	  stærri	  en	  sú	  seinni.	  Piaget	  rannsakaði	  kerfisbundna	  hugsun	  

hjá	  unglingum	  og	  niðustöðurnar	  sýndu	  að	  á	  þessu	  stigi	  lærðu	  þeir	  að	  leysa	  þrautir	  með	  

því	  að	  halda	  einni	  breytu	  stöðugri	  í	  einu.	  Hann	  tók	  sem	  dæmi	  að	  ef	  unglingur	  gleymdi	  

síðustu	  tveimur	  tölunum	  á	  fjögurra	  stafa	  hjólalás	  myndi	  hann	  prófa	  sig	  áfram	  með	  allt	  

talnarófið	  á	  síðustu	  tveimur	  tölunum	  þar	  til	  hann	  fyndi	  réttu	  talnaröðina	  (Piaget,	  1973).	  

Piaget	   áleit	   að	   hugsun	   unglings	   á	   stigi	   formlegra	   aðgerða	   næði	   út	   fyrir	  

raunveruleikann.	  Hún	  væri	  ekki	   lengur	  bundin	  við	  hluti	  sem	  unglingurinn	  sér	  og	  getur	  

þreifað	   á	   heldur	   réði	   hann	   nú	   við	   huglæg	   hugtök	   eins	   og	   tryggð,	   ást,	   hatur,	   hraða,	  

krafta,	   tíma	  og	   ráðvendni	   svo	  eitthvað	   sé	  nefnt.	  Piaget	   taldi	   að	  þegar	   stigi	   formlegra	  

aðgerða	   væri	   náð	   og	   hugsunarform	   hefði	   náð	   hámarki	   sínu	   í	   þroska	   gætu	   kennarar	  

fyrst	  ætlast	  til	  þess	  að	  nemendur	  þeirra	  áttuðu	  sig	  á	  og	  greindu	  hluti	  eins	  og	  þeir	  sjálfir.	  

Rökhugsun	   unglings	   á	   þessu	   stigi	   snerist,	   að	   mati	   Piaget,	   nú	   meira	   að	   því	   sem	   er	  

mögulegt	   og	   hugsanlegt	   heldur	   en	   hinu	   raunverulega.	  Hæfileikinn	   til	   “að	   gagnhverfa	  

aðgerðir”	   er	   kominn	   til	   sögunnar	   en	   í	   því	   felst	   að	   prófa	   hugmyndir	   og	   tilgátur	   í	  

huganum	   og	   byrja	   upp	   á	   nýtt	   ef	   þær	   ganga	   ekki	   upp.	   Lög	   og	   reglur	   hætta	   að	   vera	  

heilagar	  og	  ekki	  virðist	  lengur	  nauðsynlegt	  að	  fylgja	  þeim	  (Piaget,	  1973).	  

Piaget	   tók	   það	   skýrt	   fram	   að	   félagsleg	   samskipti	   væru	   forsenda	   fyrir	  

vitsmunalegum	  þroska	  barna	  og	  lagði	  áherslu	  á	  jafningjasamskipti.	  Að	  hans	  mati	  ættu	  

kennarar	   að	   sjá	   til	   þess	   að	   félagsleg	   samskipti	   og	   málörvun	   í	   formi	   hlutverkaleikja,	  

umræðuhópa,	  kappræðna	  og	  fleiru	  væri	  hluti	  af	  daglegri	  kennslu	  í	  skólanum	  (Charles,	  

1982).	  Kenningar	  Piaget	  hafa	  þó	  verið	  gagnrýndar	  og	  sýnt	  hefur	  verið	  fram	  á	  að	  ekki	  nái	  

allir	  tökum	  á	  formlegum	  aðgerðum.	  Þetta	  stig	  veltur	  á	  menntun,	  menningu	  og	  reynslu	  

og	  er	  ekki	  algilt	  þroskastig	  (Lightfoot	  o.fl.,	  2009).	  

2.2	  Einkenni	  unglingsáranna	  

Til	   þess	   að	   sýna	   fram	   á	  mikilvægi	   þess	   að	   efla	   sjálfsmynd	   unglinga	   verður	   greint	   frá	  

nokkrum	   einkennum	   unglingsáranna	   svo	   sem	   kynþroskaskeiðinu,	   breytingum	   á	  

heilastarfsemi	  og	  hugsun	  unglinga,	  breytingum	  á	   félagslegum	  tengslum,	  vandamálum	  

tengdum	  unglingsárunum	  og	  kynlífshegðun.	  

2.2.1	  Kynþroskaskeiðið	  

Í	  umfjöllun	  Lightfoot	  og	   fleiri	   fræðimanna	   (2009)	  er	   talað	  um	  að	  skipta	  megi	  upphafi	  

kynþroskans	  í	  tvö	  stig.	  Fyrra	  stigið	  felur	  í	  sér	  líffræðilega	  þætti	  sem	  snúa	  að	  æxlun	  en	  á	  

seinna	  stigi	  eru	  sjáanlegar	  breytingar	  sem	  greina	  kynin	  í	  sundur.	  Munur	  er	  á	  kynjum	  á	  

þessu	   þroskaskeiði	   og	   fara	   stelpur	   fyrr	   í	   gegnum	   það.	   Strákar	   fá	   meiri	   vöðva	   og	   á	  

stelpur	  sest	  meiri	  fita	  en	  fram	  að	  þessu	  eru	  kynin	  tiltölulega	  jöfn	  hvað	  varðar	  þyngd	  og	  

styrk.	  Mismunandi	  er	  hvenær	  einstaklingar	  komast	  á	  þetta	  skeið	  og	  sú	  tímasetning	  er	  

talin	  fara	  eftir	  samspili	  umhverfis	  og	  gena.	  Hraðvaxtarskeið	  er	  það	  tímabil	  sem	  varðar	  

vaxtarkipp	  einstaklinga	  sem	  þeir	  upplifa	  á	  unglingsárunum,	  en	  það	  er	  ekki	  að	  finna	  hjá	  

öðrum	   lífverum	   en	   nútímamanninum	   (Lightfoot	   o.fl.,	   2009).	   Mikill	   líkamlegur	   þroski	  

verður	   á	   einungis	   tveimur	   til	   þremur	   árum	   þar	   sem	   beinin	   stækka	   um	   45%	   og	  

líkamsþyngd	  um	  50%.	  Kynþroskaskeiðið	  tekur	  um	  það	  bil	  þrjú	   til	   fjögur	  ár.	  Útlimir	  og	  

aðrir	   líkamshlutar	   vaxa	   gjarnan	  mishratt	   og	   því	   verða	   margir	   unglingar	   klunnalegir	   í	  

útliti	  þegar	  þeir	  ná	  kynþroska	  (WHO,	  2014b).	  

2.2.2	  Breytingar	  á	  heilastarfsemi	  

Þroskasálfræðingurinn	   Laurence	   Steinberg	   setti	   fram	   þá	   kenningu	   að	   í	   byrjun	  

unglingsára	  sé	  mikill	  munur	  á	  þeim	  miklu	  tilfinningum	  sem	  kynhormónarnir	  orsaka	  og	  

hæfileika	  heilans	  til	  að	  stjórna	  þeim.	  Þess	  vegna	  er	  þetta	  tímabil	  sérstaklega	  viðkvæmt	  

þegar	   kemur	   að	   skeytingarleysi,	   tilfinningalegum	   vandamálum	   og	   áhættuhegðun	   hjá	  

einstaklingum	   (Steinberg,	   2005).	   Hugmynd	   þessi	   var	   prófuð	   og	   voru	   unglingar	   og	  

fullorðnir	  bornir	  saman.	  Þátttakendur	  voru	  látnir	  spila	  tölvuleik,	  annað	  hvort	  einir	  eða	  í	  

hóp.	  Niðurstaða	  tilraunarinnar	  var	  að	  áhættuhegðun	  var	  líklegri	  hjá	  unglingunum	  þegar	  

þeir	   voru	   að	   spila	   í	   hóp	  og	  höfðu	  áhorfendur	  en	  ef	   þeir	   voru	   að	   spila	   einir.	   Lítil	   sem	  

engin	  breyting	  var	  á	  áhættuhegðun	  eftir	  aðstæðum	  hjá	  þeim	  fullorðnu	  (Lightfoot	  o.fl.,	  

2009).	  

Þessi	  hugmynd	  Steinberg	  er	  ekki	  svo	  fráleit	  en	  sýnt	  hefur	  verið	  fram	  á	  ákveðnar	  

breytingar	  í	  heilastarfsemi	  unglinga	  með	  MRI	  tækni.	  Vöxtur	  og	  endurmótun	  heilabarkar	  

er	   í	   gangi	   frá	   fæðingu,	   alla	   æskuna	   og	   fram	   á	   unglingsár	   og	   allan	   þann	   tíma	   er	  

börkurinn	   að	   laga	   sig	   að	   stöðugleika	   fullorðins	   og	   fullmótaðs	   heilabarkar.	   Viðkvæm	  

tímabil	   (critical	  periods)	  eiga	  sér	  stað	   í	  þroska	  heilabarkarins	  á	  unglingsárunum	  þegar	  

tengingar	  milli	   taugafrumna	  aukast	  og	  minnka	  aftur.	  Með	  slíkum	  tímabilum	  er	  átt	  við	  

nákvæmlega	  þá	  staðsetningu	  í	  þroska	  lífveru	  þegar	  hún	  er	  sérstaklega	  móttækileg	  fyrir	  

örvun	   og	   lærir	   af	   henni	   (Crews,	   He	   og	   Hodge,	   2007).	   Tímabilin	   er	   að	   finna	   þegar	  

breytingar	   í	   randkerfinu,	   sem	   sér	   um	   leit	   að	   ánægju,	   umbun,	   tilfinningaviðbrögð	   og	  

stjórnun	   svefns,	   tekst	   á	   við	   breytingar	   í	   framheilaberki.	   Framheilabörkur	   sér	   um	   alla	  

ákvarðanatöku,	   skipulag,	   stjórnun	   hvata	   og	   framtíðaráætlanir	   (WHO,	   2014).	  

Unglingsárin	   einkennast	   af	   hegðun	   sem	   inniheldur	   mikla	   forvitni,	   nýjungagirni,	  

tilfinningaleit,	  áhættutöku	  og	  aukin	  félagsleg	  samskipti.	  Þessa	  hegðun	  má	  útskýra	  með	  

viðkvæmum	   tímabilum	   greinilegra	   þroskabreytinga	   sem	   verða	   á	   heilastarfsemi	   á	  

unglingsárunum	   (Crews	   o.fl.,	   2007).	   Einnig	   hafa	   þessar	   breytingar	   þær	   afleiðingar	   að	  

unglingar	   verða	  móttækilegir	   fyrir	   fíkn.	   Hvert	   ár	   sem	  unglingur	   heldur	   sér	   frá	   neyslu	  

áfengis	   og	   vímuefna	   skiptir	   máli	   (Sigrún	   Aðalbjarnardóttir,	   Sigurlína	   Davíðsdóttir	   og	  

Eyrún	   María	   Rúnarsdóttir,	   1997).	   Í	   fyrrnefndri	   umfjöllun	   Lightfoot	   og	   fleiri	   (2009),	  

kemur	   fram	   að	   unglingar	   eigi	   það	   til	   að	   misskilja	   tilfinningar	   fullorðinna	   og	   eru	  

ofurviðkvæmir	  fyrir	  þeim.	  Þetta	  hefur	  verið	  kannað	  á	  unglingum	  sem	  eru	  látnir	  tengja	  

andlitsmyndir	   af	   fólki	   með	   svipi	   sem	   lýsa	   til	   dæmis	   hræðslu,	   dapurleika,	   undrun	   og	  

fleiru.	  Unglingar	  eiga	  yfirleitt	  í	  erfiðleikum	  með	  að	  greina	  hvaða	  tilfinningu	  andlitin	  sýna	  

og	  tengja	  þau	  oftast	  við	  reiði.	  Þessir	  erfiðleikar	  unglinga	  við	  að	  þekkja	  tilfinningar	  eru	  

sagðar	   orsök	   breytinga	   sem	   eiga	   sér	   stað	   vegna	   breytinga	   á	   heilastarfsemi	   á	  

unglingsárunum.	  

2.2.3	  Breytingar	  á	  hugsun	  unglinga	  

Ýmsar	   hugmyndir	   hafa	   verið	   settar	   fram	   til	   skýringar	   á	   hugsun	   unglinga,	   til	   dæmis	  

sjónarmið	   upplýsingavinnslu	   (information	   processing)	   og	   félags	   og	  menningartengda	  

nálgun	   (social-‐cultural).	   Þeir	   sem	   aðhyllast	   sjónarmið	   upplýsingavinnslu	   segja	   að	  

vinnsluminni	   unglinga	   verði	   meira	   og	   tengja	   megi	   bætta	   hugræna	   hæfileika,	  

upplýsingavinnslu	  og	  kerfisbundna	  hugsun	  til	  þess.	  Lausnamiðuð	  hugsun	  eflist	  þar	  sem	  

þeir	  geta	  hugsað	  sífellt	  fleiri	  hluti	  í	  einu.	  Hraðari	  hugsun,	  betra	  minni,	  meiri	  þekking	  og	  

betri	  aðferðir	   til	   að	   leysa	  þrautir	   skýra	  upplýsingavinnsluna	  betur	  að	  mati	  þeirra	   sem	  

þetta	   sjónarmið	   aðhyllast,	   heldur	   en	   allsherjar	   breyting	   á	   rökhugsun	   eins	   og	   Piaget	  

telur.	  Samanburðarrannsókn	  var	  gerð	  á	   fullorðnum	  og	  unglingum	  til	  að	  kanna	  mun	  á	  

hugsun	  þessarra	  hópa.	  Allur	  hópurinn	  var	  látinn	  hlusta	  á	  dreng	  sem	  vildi	  fá	  ráðgjöf	  um	  

það	  hvort	  hann	  ætti	  að	  fara	  í	  aðgerð	  sem	  hann	  langaði	  að	  fara	  í	  eða	  ekki.	  Hópurinn	  átti	  

að	  ráðleggja	  drengnum	  og	  á	  eftir	  var	  athugað	  hvaða	  rök	  hann	  hafði	  með	  því	  að	  fara	  í	  

aðgerðina	   og	   á	  móti.	  Niðurstöðurnar	   sýndu	   að	   fullorðnir	   stóðu	   sig	   töluvert	   betur	   en	  

unglingarnir	  en	  þrátt	  fyrir	  það	  stóðu	  nokkrir	  unglingar	  sig	  mjög	  vel	  og	  því	  erfitt	  að	  áætla	  

að	  þessi	  þroski	  byrji	  á	  afmörkuðum	  stað	  hjá	  öllum	  (Lightfoot	  o.fl.,	  2009).	  

Þeir	   sem	   aðhyllast	   félags-‐	   og	   menningartengda	   nálgun	   (social-‐cultural)	   á	   hugsun	  

unglinga	   einblína	   á	   það	   hvernig	   hugsun	   breytist	   vegna	   félagslegra	   áhrifa	   frá	   öðrum.	  

Na´llah	   Nasir	   rannsakaði	   rökhugsun	   með	   því	   að	   láta	   unglinga	   spila	   Dóminó	   með	  

kubbum	  og	  fylgdist	  með	  því	  hvernig	  fólk	  leitaði	  eftir	  aðstoð	  hvert	  hjá	  öðru	  til	  að	  bæta	  

eigin	  færni	  í	   leiknum.	  Hann	  sá	  mikinn	  mun	  á	  börnum	  annars	  vegar	  og	  unglingum	  hins	  

vegar	  og	  dró	  þá	  ályktun	  að	  þróun	  vitsmuna	  væri	  ekki	  einangrað	  ferli	  heldur	  væri	  það	  

ávinningur	  félagslegrar	  þátttöku.	  Því	  virkari	  sem	  unglingur	  er	  félagslega	  þeim	  mun	  meir	  

þróast	  vitsmunir	  hans	  (Nasir,	  2005).	  

2.2.4	  Félagsleg	  tengsl	  unglinga	  

Unglingsárin	   hafa	   í	   för	   með	   sér	   breytingar	   á	   félagslegum	   tengslum.	   Unglingar	   eyða	  

sífellt	  meiri	   tíma	  með	  vinum	  sínum	  eftir	  því	  sem	  á	  unglingsárin	   líður	  þar	  til	  þeir	  eyða	  

orðið	  meiri	  tíma	  með	  þeim	  en	  fjölskyldunni	  og	  leita	  frekar	  til	  þeirra	  með	  vandamál	  en	  

til	   foreldra	   sinna	   (Lightfoot	   o.fl.,	   2009).	   Vinir	   fara	   að	   gegna	   öðru	   hlutverki	   hjá	  

unglingnum	  en	  áður.	  Hann	  upplifir	  vináttu	  sem	  mikið	  afrek	  og	  metur	  það	  sem	  ávísun	  á	  

eigið	   félagslegt	   ágæti	   (Dekovic	   og	  Meeus,	   1997).	   Vinskapur	   fer	   að	   snúast	  meira	   um	  

sameiginleg	   áhugamál,	   jafnt	   valdahlutfall	   milli	   vina	   og	   traust.	   Sálfræðingurinn	  

Lawrence	  Kohlberg	  segir	  jafningja	  spila	  stórt	  hlutverk	  í	  mótun	  siðgæðisþroska	  barna	  og	  

rannsóknir	   hafa	   einnig	   sýnt	   fram	   á	   að	   því	   betra	   samband	   sem	   unglingar	   eiga	   við	  

jafningja	  og	  vini	  og	  því	  virkari	  sem	  þeir	  eru	  félagslega	  þeim	  mun	  betur	  þróast	  siðferði	  

þeirra	  (Rest,	  Turiel	  og	  Kohlberg,	  1969;	  Lightfoot	  o.fl.,	  2009).	  Í	  umfjöllun	  Santrock	  (2010)	  

um	  unglingsárin,	  kemur	  fram	  að	  sálkönnuðurinn	  Harry	  Stack	  Sullivan	  hafi	  rannsakað	  og	  

fjallað	   mikið	   um	   mikilvægi	   vinasambanda	   unglinga	   við	   jafningja	   á	   unglingsárunum.	  

Félagslegur	   stuðningur	   og	   það	   að	   vera	   félagslega	   samþykktur	   skiptir	   unglinga	   miklu	  

máli	  og	  sé	  þessi	  stuðningur	  ekki	  til	  staðar	  eru	   líkur	  á	  að	  þeir	  verði	  óöruggir	  og	  upplifi	  

mikla	  depurð.	  Höfnun	  jafningjahóps	  getur	  reynst	  unglingum	  einstaklega	  erfið.	  Viðbrögð	  

unglinga	   sem	   verða	   fyrir	   höfnun	   frá	   jafningjahópi	   geta	   brotist	   út	   í	   miklum	  

einmannaleika	  sem	  getur	  orðið	  að	  tilfinningalegu	  vandamáli.	  Í	  sumum	  tilfellum	  veldur	  

höfnun	   því	   að	   unglingar	   taka	   þátt	   í	   óæskilegri	   hegðun	   til	   að	   falla	   inn	   í	   hópinn.	  

Rannsóknir	   hafa	   einnig	   sýnt	   fram	   á	   að	   ef	   unglingar	   telja	   sig	   fá	   góðan	   stuðning	   frá	  

jafningjum,	   tilkynna	   þeir	   síður	   skólatengd	   eða	   sálræn	   vandamál	   til	   skólayfirvalda	  

(Lightfoot	  o.fl.,	  2009).	  

2.2.5	  Vandamál	  unglinga	  

Samkvæmt	  umfjöllun	  Lightfoot	  og	  fleiri	  fræðimanna	  (2009)	  telja	  þroskasálfræðingar	  að	  

félags-‐	  og	  tilfinningaleg	  vandamál	  unglinga	  sé	  það	  rannsóknarefni	  unglingsáranna	  sem	  

mest	  hefur	  verið	  rannsakað.	  Þeir	  skipta	  vandamálunum	  í	  innhverf	  og	  úthverf	  vandamál.	  

Innhverf	   vandamál	   eru	   tilfinningaleg	  og	   einkenni	   koma	  oft	   fram	   í	   formi	   skapsveiflna.	  

Dæmi	   um	   innhverf	   vandamál	   eru	   kvíði,	   þunglyndi,	   áhyggjur	   og	   sektarkennd.	   Margir	  

vilja	  meina	  að	  þessi	  bylgja	  af	   innhverfum	  vandamálum	  stafi	  bæði	  af	   líffræðilegum	  og	  

félagslegum	  breytingum	  sem	  eiga	   sér	   stað	  á	  unglingsárunum.	  Þar	   geta	   komið	   til	   nýir	  

vinir,	  aukin	  rifrildi	  við	  foreldra,	  hormónabreytingar	  auk	  þess	  sem	  foreldrar	  og	  kennarar	  

ætlast	   til	   meira	   af	   þeim.	   Stúlkur	   eru	   taldar	   næmari	   fyrir	   þessum	   breytingum	   og	   að	  

neikvæð	   viðbrögð	   við	   kvíðafullum	   atburðum	   séu	   líklegri	   meðal	   þeirra.	   Úthverf	  

vandamál	   eru	   algengari	   hjá	   drengjum	   og	   eru	   það	   þá	   félags-‐	   og	   hegðunartengd	  

vandamál	   eins	   og	   árásar-‐	   og	   afbrotahneigð.	   Skosk	   rannsókn	   styður	   við	   þessa	  

staðhæfingu	  þar	   sem	  niðurstöður	   sýndu	  að	  við	  15	  ára	  aldur	  eru	   stelpur	  um	  helmingi	  

líklegri	  til	  að	  eiga	  við	  þunglyndi	  að	  stríða	  en	  strákar.	  

Á	   Íslandi	   eru	   geðraskanir	   barna	   og	   unglinga	   (þunglyndi	   og	   kvíði)	   eitt	   stærsta	  

vandamál	  heilbrigðisgeirans.	  Aðeins	  hluti	  unglinga	  fær	  greiningu	  og	  meðferð	  því	  langan	  

tíma	   getur	   tekið	   að	   fá	   sjúkdómsgreiningu	   vegna	   ferlisins	   sem	   þeir	   þurfa	   að	   ganga	   í	  

gegnum	  og	  biðlista	   á	  Barna-‐	   og	  unglingageðdeild	   (Helga	  Hannesdóttir,	   2003:	   Kristján	  

Már	   Magnússon,	   2004).	   Hinn	   alþekkti	   námsleiði	   er	   fyrirbæri	   sem	   einkennist	   af	  

fjarvistum,	   áhuga-‐	   og	   sinnuleysi,	   einbeitingarskorti,	   hegðunarörðugleikum	   og	   sleni.	  

Nauðsynlegt	   er	   að	   taka	   snemma	   á	   skólaleiða	   svo	   hann	   stofni	   ekki	   skólagöngu	  

unglingsins	  í	  hættu	  (Hörður	  Þorgilsson	  og	  Jakob	  Smári,	  1993a)	  

Áfengis-‐	  og	  vímuefnaneysla	  er	  unglingum	  hættuleg	  og	  getur	  hæglega	   stöðvað	  

þroskaferil	  þeirra	  (Hörður	  Þorgilsson	  og	  Jakob	  Smári,	  1993a).	  Neysla	  er	  áhættuhegðun	  

meðal	   unglinga	   og	   ýmsir	   þættir	   hafa	   áhrif	   á	   hana.	   Erfðir,	   uppeldis-‐	   og	   félagslegar	  

aðstæður,	   ýmsir	   sálrænir	   þættir	   og	   líðan,	   áhugasvið,	   félagar	   og	   almenn	   viðhorf	   í	  

samfélaginu	   eru	   meðal	   þessara	   áhrifaþátta	   þó	   erfitt	   sé	   að	   setja	   þá	   í	   einfalt	  

orsakasamhengi.	  Hópþrýstingur	  jafningja	  er	  sennilega	  sterkasti	  aflvaki	  neyslu	  unglinga	  

en	   einnig	   hafa	   heimilisaðstæður	   og	   tómstundaiðkun	   áhrif	   (Sigrún	   Aðalbjarnardóttir	  

o.fl.,	  1997).	  

Upphaf	   kynlífshegðunar	   hefst	   á	   unglingsárunum.	   Unglingar	   læra	   um	   kynlíf	   í	  

skólanum,	   í	   gegnum	   fjölmiðla,	   ráðgjöf,	   jafnaldra	   og	   foreldra	   (Lightfoot	   o.fl.,	   2009).	  

Undanfarin	   ár	   hefur	   klámvæðingin	   gert	   kynlíf	   að	   söluvöru.	   Algengt	   viðhorf	   hjá	  

unglingum	  er	  að	  þeim	  þyki	  klám	  tilvalið	  fræðsluefni	  en	  margir	  upplifa	  sín	  fyrstu	  kynni	  af	  

kynlífi	   í	   gegnum	   klám.	   Ótal	   rannsóknir	   hafa	   sýnt	   fram	   á	   áhrif	   kláms	   á	   kynheilbrigði	  

unglinga	   en	   það	   er	   samspil	   líkamlegra,	   andlegra,	   félagslegra	   og	   tilfinningalegra	   þátta	  

sem	  stuðla	  að	  vellíðan	  fólks	  varðandi	  kynlíf	  og	  frjósemi.	  Mögulegt	  er	  að	  klámáhorf	  móti	  

brenglað	   viðhorf	   þeirra	   til	   kynlífs	   sem	   getur	   leitt	   til	   óábyrgar	   kynhegðunar	   eða	  

ótímabærra	  þungana	  og	  kynsjúkdóma	  (Lovísa	  Arnardóttir,	  2011;	  WHO,	  2001).	  

Hér	   má	   sjá	   að	   tengja	   má	   margar	   breytingar	   sem	   unglingar	   ganga	   í	   gegnum	   til	  

líffræðilegra	   ferla.	   Kynþroskaskeiðið	   hefur	   í	   för	   með	   sér	   breytingar	   á	   útliti	   unglinga.	  

Ákveðin	   viðkvæm	   tímabil	   í	   heilaþroska	   valda	   því	   að	   unglingar	   eru	   viðkvæmir	   fyrir	  

tilfinningum	  fullorðinna,	  eiga	  til	  að	  misskilja	  þær	  en	  einnig	  verða	  þeir	  móttækilegri	  fyrir	  

fíkn.	   Breytingar	   verða	   einnig	   á	   hugsun.	   Aukin	   geta	   til	   rökhugsunar	   virðist	   vera	  

höfuðatriði	  þótt	  skiptar	  skoðanir	  séu	  á	  því	  hvernig	  hún	  breytist,	  með	  auknum	  gæðum	  

vinnsluminnis	  eða	  félagslegrar	  þátttöku.	  

Unglingar	   eyða	   æ	   meiri	   tíma	   með	   jafningjum	   og	   vinum	   og	   félagslegt	   samþykki	  

skiptir	   þá	   miklu	   máli	   svo	   að	   þeir	   verði	   öryggir	   og	   komist	   hjá	   því	   að	   þróa	   með	   sér	  

tilfinningaleg	  vandamál	  eða	  að	  leiðast	  út	   í	  óæskilega	  hegðun.	  Tilfinningaleg	  vandamál	  

unglinga	   eru	   gríðarlega	   algeng	   og	   á	   Íslandi	   eru	   þau	   eitt	   stærsta	   vandamál	  

heilbrigðiskerfisins	   sem	   á	   í	   fullu	   fangi	   með	   að	   koma	   þeim	   að	   í	   meðferð	   sem	   þurfa.	  

Stúlkur	   virðast	   vera	   viðkvæmari	   fyrir	   félagslegum	   breytingum	   unglingsáranna	   og	   eru	  

tilfinningaleg	  vandamálum	  algengari	  á	  meðal	  þeirra	  á	  meðan	  félags-‐	  og	  hegðunartengd	  

vandamál,	  eins	  og	  árásar-‐	  og	  afbrotahneigð,	  eru	  algengari	  á	  meðal	  stráka.	  Áfengis-‐	  og	  

vímuefnaneysla	   er	   áhættuþáttur	   fyrir	   fíkn,	   en	   það	   skiptir	  miklu	  máli	   fyrir	   þroskaferli	  

unglinga	  að	  fresta	  því	  að	  hefja	  neyslu	  eins	  lengi	  og	  hægt	  er.	  Áhugi	  á	  hinu	  kyninu	  kviknar	  

á	  unglingsárunum	  og	  þeir	  fara	  að	  stunda	  kynlíf.	  Sýnt	  hefur	  verið	  fram	  á	  að	  klámvæðing	  

undanfarinna	   ára	   hafi	   áhrif	   á	   kynheilbrigði	   unglinga	   og	   mögulegt	   er	   að	   hún	   leiði	   til	  

ótímabærra	  þungana	  og	  kynsjúkdóma	  meðal	  þeirra.	  

Flestir	   unglingar	   kannast	   við	   ofangreind	   einkenni	   unglingsáranna	   sem	   hafa	   mis	  

mikil	  áhrif	  á	  það	  hvernig	  þeim	  vegnar	  á	  þessu	  tímabili	  sem	  og	  á	  fullorðinsárunum.	  Til	  

þess	  að	  sýna	  fram	  á	  að	  þessi	  einkenni	  hafi	  áhrif	  á	  sjálfsmynd	  unglinga	  verður	  hún	  tekin	  

fyrir	  í	  næsta	  kafla.	  

3.	  Sjálfsmynd	  

Sjálfsmyndin	   er	   talin	   kjarni	   persónuleikans	   sem	   ákvarðar	   alla	   hegðun	   og	   mótast	   af	  

hugmyndum	  sem	  einstaklingur	  hefur	  um	  sjálfan	  sig	  og	  notar	  til	  að	  skilgreina	  sig.	  Þetta	  

geta	   verið	   félags-‐	   og	   sálfræðilegir	   eiginleikar,	   siðræn	   gildi,	   líkamleg	   gæði,	   hæfileikar,	  

færni	   og	   fleira	   (Hörður	   Þorgilsson	   og	   Jakob	   Smári,	   1993b,	   1993c).	   Einstaklingur	  með	  

jákvæða	   sjálfsmynd	   vanmetur	   ekki	   sjálfan	   sig	   en	   þekkir	   tilfinningar	   sínar	   vel,	   er	  

bjartsýnn	   og	   hefur	   trú	   á	   sjálfum	   sér.	   Heilsteypt	   og	   jákvæð	   sjálfsmynd	   leiðir	   af	   sér	  

virðingu	   einstaklings	   fyrir	   sjálfum	   sér	   og	   öðrum	   sem	   og	   ábyrgðarkennd	   og	   örugga	  

framkomu.	  Aftur	  á	  móti	  leiðir	  neikvæð	  sjálfsmynd	  einstaklings	  af	  sér	  vanmat	  og	  efa	  um	  

eigið	  ágæti.	  Einstaklingur	  með	  neikvæða	  sjálfsmynd	  ber	   litla	  virðingu	  fyrir	  sjálfum	  sér	  

og	  á	  erfitt	  með	  að	  þekkja	  tilfinningar	  sínar.	  Hann	  er	  háður	  áliti	  annarra	  og	  á	  einnig	  erfitt	  

með	   að	   greina	   sig	   frá	   öðrum.	   Neikvæð	   sjálfsmynd	   einstaklinga	   getur	   haft	   áhrif	   á	  

samskipti	   þeirra	   við	   annað	   fólk	   (Álfheiður	   Steinþórsdóttir	   og	   Guðfinna	   Eydal,	   2001).	  

Sjálfsmynd	  hefur	   jákvæða	  fylgni	  við	  vellíðan,	  velgengni	  og	  hamingju	   (Heilsugæslan,	  e.	  

d.).	  

3.1	  Kenningar	  um	  þróun	  sjálfsmyndar	  

Í	   þessum	   kafla	   verður	   greint	   frá	   tveimur	   skoðunum	   á	   þróun	   sjálfsins	   eða	  

sjálfsmyndarinnar,	   út	   frá	   félagslegu	   umhverfi	   og	   eigin	   reynslu.	   Kenning	  

félagsfræðingsins	  George	  Herbert	  Mead	  um	  þróun	   sjálfsins	   verður	   tekin	   fyrir	   en	  hún	  

fjallar	   um	   það	   hvernig	   umhverfið	   hefur	   áhrif	   á	   sjálfsmyndina	   út	   frá	   félagslegu	  

sjónarhorni	   (Mead,	  1907).	  Carl	  Rogers	   talar	  einnig	  um	  sjálfið	  og	  segir	  það	  ná	  yfir	  alla	  

reynslu	  sem	  við	  verðum	  fyrir	  en	  bæði	  Mead	  og	  Rogers	  hafna	  hugmyndum	  Freuds	  um	  

að	  persónuleikinn	  sé	  meðfæddur	  (Hörður	  Þorgilsson	  og	  Jakob	  Smári,	  1993d).	  

3.1.2	  George	  Herbert	  Mead	  

George	   H.	  Mead	   var	   nánasti	   samstarfsmaður	   John	   Dewey,	   höfundar	   kenningarinnar	  

,,learning	  by	  doing”,	  sem	  lagði	  áherslu	  á	  að	  börn	  væru	  virkir	  þátttakendur	  og	  skapandi	  í	  

skólastarfi	  (Jóhanna	  Einarsdóttir,	  1997).	  Mead	  var	  meðal	  annars	  prófessor	  í	  sálarfræði	  

og	  heimspeki	  við	  háskólann	  í	  Chicago	  en	  varð	  ekki	  mjög	  þekktur	  fyrr	  en	  eftir	  andlát	  sitt.	  

Árið	  1934	  gáfu	  fyrrverandi	  nemendur	  hans	  út	  verkið	  ,,Mind,	  self	  and	  society	  –	  from	  the	  

standpoint	  of	  a	  social	  bahaviorist”	  og	  er	  bókin	  mestmegnis	  byggð	  á	  fyrirlestrum	  Meads	  

(Mead,	  2007;	  Andersen	  og	  Kaspersen,	  2000).	  

Í	  grein	  Meads	  um	  félagslega	  sjálfið	  (The	  social	  self)	  frá	  árinu	  1913	  útskýrir	  hann	  

hvernig	   ,,einstaklingssjálfið”	  (,,I-‐	   ið”)	  verður	  til	  við	  fæðingu,	  þróast	   í	  gegnum	  félagsleg	  

samskipti	  og	  mótast	  á	  tveimur	  stigum.	  Á	  fyrra	  stiginu	  felst	  mótun	  einstaklingssjálfsins	  í	  

því	  hvernig	  einstaklingur	   tekur	  því	  hvað	  þeim,	   sem	  hann	  á	   í	   félagslegum	  samskiptum	  

við,	  finnst	  um	  hann.	  Á	  seinna	  stiginu	  felst	  mótun	  sjálfsins	  ekki	  bara	  í	  speglun	  viðhorfa	  

þeirra	  sem	  hann	  umgengst	  heldur	  hver	  félagsleg	  viðhorf	  þess	  hóps	  sem	  hann	  tilheyrir	  

eru	   eða	   ,,hins	   alhæfða	   annars”	   (,,Me-‐ið”).	   Mead	   segir	   að	   sjálf	   einstaklings	   verði	   til	  

þegar	  viðhorf	  einstaklinga	  sem	  hann	  umgengst	  og	  hópa	  sem	  hann	  tilheyrir	  sameinast.	  

(Mead,	   1967).	   Það	   að	   setja	   sig	   í	   spor	   annarra	   og	   að	   virða	   reglur	   er	   hluti	   af	   mótun	  

félagslegs	  sjálfs	  einstaklinga	  og	  fæst	  með	  þátttöku	  þeirra	  í	  ,,regluleiknum”.	  Samsömun	  

einstaklings	  við	  aðra	  veltur	  á	  árangri	  hans	   í	  að	  setja	   sig	   inn	   í	   ,,hlutverk”	   (Guðmundur	  

Finnbogason,	  1933).	  

Út	  frá	  kenningu	  Meads	  má	  draga	  þá	  ályktun	  að	  félagsleg	  reynsla	  sé	  aðalatriðið	  í	  

mótun	   sjálfsmyndar	   okkar.	   Einstaklingar	   og	   hópar	   sem	   við	   umgöngumst	   gefa	   okkur	  

upplýsingar	  um	  það	  sem	  við	  erum	  fær	   í	  og	  það	  sem	  við	  erum	   lakari	   í.	  Mead	  telur	  að	  

sjálfsmynd	  okkar	  eflist	  við	  að	  fá	  jákvæð	  viðbrögð	  við	  gjörðum	  okkar	  og	  í	  gegnum	  ,,hinn	  

alhæfða	   annann”	   öðlumst	   við	   færni	   í	   að	   bregðast	   við	   á	   þann	   hátt	   að	   fáum	   þessi	  

jákvæðu	  skilaboð.	  

3.1.1	  Carl	  Rogers	  

Sjálfsmyndin	   er	   oft	   kallað	   þriðja	   aflið	   af	   fjórum	   meginhugmyndum	   um	   gerð	  

persónuleikans.	   Carl	   Rogers	   telur	   sjálfsmyndina	   eða	   ,,sjálfið”	   vera	   ramma	   utan	   um	  

tvennskonar	   reynslu	   sem	   við	   verðum	   fyrir.	   Annars	   vegar	   er	   það	   öll	   reynsla	   sem	   við	  

verðum	   fyrir,	   tilfinningar,	   óskir	   og	   skynjun,	   hvort	   sem	   þær	   eru	   meðvitaðar	   eða	  

ómeðvitaðar.	  Hins	  vegar	  er	  það	  reynslan	  sem	  snýr	  að	  upplifun	  okkar	  og	  meðvituðum	  

hugmyndum	   um	   okkur	   sjálf	   eins	   og	   „mér	   líður,	   mér	   finnst,	   ég	   er”,	   en	   þetta	   eru	  

tilfinningar,	   óskir	   og	   skynjanir	   sem	   snúa	   að	   okkur	   sjálfum.	   Sjálfið,	   sem	   Roger	   telur	  

mikilvægustu	  einingu	  persónuleikans,	  mótast	  og	  helst	  í	  jafnvægi	  með	  samvinnu	  þriggja	  

þátta,	   sjálfssamræmis,	   sjálfsbirtingar	   og	   ástar	   foreldra.	   Þörf	   manna	   fyrir	  

sjálfssamræmi,	  eða	  að	  upplifa	   sig	   sem	  heila	  manneskju	  án	   tilfinningalegrar	   togstreitu	  

og	  ósamræmis	  milli	  sjálfs	  og	  reynslu,	  er	  mjög	  mikilvæg.	  Sé	  togstreita	  og	  ósamræmi	  til	  

staðar	  getur	  það	  valdið	  spennu	  eða	  jafnvel	  kvíða	  og	  öðrum	  óþægindum	  sem	  hafa	  áhrif	  

á	   líf	   einstaklings.	   Sjálfsbirting	   útskýrir	   Rogers	   sem	   tilhneigingu	   mannlegs	   eðlis	   til	   að	  

þroskast	   áfram	   og	   það	   sem	   ýtir	   undir	   þessa	   tilhneigingu	   er	   öll	   reynsla	   sem	   styrkir	  

jákvætt	   eðli	   mannsins.	   Rogers	   telur	   að	   börn	   hafi	   þörf	   fyrir	   skilyrðislausa	   ást	   frá	  

foreldrum	  sínum	  sem	  felst	  í	  virðingu,	  hlýju,	  viðurkenningu,	  jákvæðu	  viðhorfi,	  samúð	  og	  

ást	  (Hörður	  Þorgilsson	  og	  Jakob	  Smári,	  1993d).	  

3.2.	  Sjálfsmynd	  á	  unglingsárunum	  

Sálfræðingurinn	  Erik	  H.	  Erikson	  setti	  fram	  lífskeiðakenninguna	  þar	  sem	  hann	  skipti	  ævi	  

mannsins	   í	  8	  skeið.	  Hann	  taldi	   sjálfsmyndina	  og	  uppgötvun	  hennar	  á	  unglingsárunum	  

eitt	  mikilvægasta	   verkefni	   sem	  unglingur	  þarf	   að	   takast	   á	   við	   (Gestur	  Guðmundsson,	  

2008).	   Kenning	   Erikson	   um	   sjálfsmynd	   á	   unglingsárunum	   ásamt	   einkennum	  

sjálfsmyndabreytinga	  unglinga	  verða	  gerð	  skil	  hér	  að	  neðan.	  

3.2.1	  Erik	  H.	  Erikson	  

Erikson	   lagði	   ungur	   að	   árum	   stund	   á	   sálkönnun	   barna	   en	   hana	   lærði	   hann	   af	   Önnu	  

Freud,	   dóttur	   Sigmund	   Freud.	   Erikson	   spáði	   meira	   í	   tilfinningalíf	   og	   persónuþroska	  

barna	  og	  unglinga	  en	  vitsmunaþroska.	  Hann	  setti	  fram	  kenningu	  um	  lífsskeið	  mannsins	  

og	   skipti	   þeim	   í	   átta	   tímabil	   allt	   frá	   fæðingu	   til	   dauða.	   Hann	   sagði	   að	   hvert	   tímabil	  

einkenndist	   af	   því	   að	   leysa	  ákveðið	   viðfangsefni	   og	   að	   lausn	   verkefna	  á	  einu	   tímabili	  

færi	  eftir	  því	  hvernig	  til	   tækist	  á	  því	   fyrra.	  Á	  fimmta	  tímabilinu,	  eða	  á	  aldrinum	  12-‐18	  

ára,	  fer	  maðurinn	  í	  gegnum	  unglingsskeiðið	  (Erikson,	  1977).	  

Á	  þessu	  skeiði	  er	  meginverkefni	  einstaklingsins	  að	  móta	  persónulega	  sjálfsmynd	  og	  

komast	   hjá	   hlutverkaruglingi.	   Endurgjöf	   jafningja	   skiptir	  miklu	  máli	   og	   tilfinningin	   að	  

tilheyra	  hópi	  enn	  meira	  máli.	  Á	  meðan	  sjálfsmyndin	  er	  enn	  ómótuð	  hjá	  unglingnum	  er	  

hópurinn	  í	  raun	  sjálfsmyndin	  en	  hann	  hefur	  ákveðin	  gildi	  og	  viðmið	  sem	  meðlimir	  hans	  

fylgja.	   Félagarnir	   eru	   því	   mikilvægastir	   þegar	   umrót	   unglingsáranna	   er	   sem	   mest.	  

Erikson	   segir	   það	   mikilvægt	   að	   unglingurinn	   hafi	   löngunina	   til	   að	   takast	   á	   við	  

samskiptaárekstra	   til	   að	   þeir	   skili	   árangri.	   Sjálfsmyndin	   verður	   svo	   til	   við	   eilífa	   glímu	  

einstaklingsins	  við	  sjálfan	  sig	  og	  í	  gegnum	  samskipti	  við	  aðra.	  Ef	  unglingum	  tekst	  vel	  til	  

á	   þessu	   skeiði	   þá	   fá	   þeir	   þroskaða	   sjálfsmynd.	   Ef	   illa	   tekst	   til	   verður	   unglingurinn	  

altekinn	  af	  efasemdum	  um	  sjálfan	  sig.	  Erikson	  heldur	  því	   fram	  að	  annað	  hvort	  heldur	  

unglingurinn	  áfram	  að	  vera	  sjúklega	  upptekinn	  af	  áliti	  annarra	  á	  sjálfum	  sér	  eða	  hann	  

dregur	   sig	   inn	   í	   skel	  og	   finnst	  ekkert	   skipta	  máli.	   Erikson	  heldur	  því	   fram	  að	  ef	  þetta	  

ástand	   varir	   lengi	   sé	   hætta	   á	   að	   persónuleikinn	   breytist	   og	   geti	   jafnvel	   þróast	   í	  

geðsjúkdóm	  (Erikson,	  1968).	  

Erikson	  tók	  það	  fram	  að	  verkefni	  eða	  kreppur	  sem	  koma	  upp	  á	  ákveðnu	  stigi	   í	  

þroska	  hjá	  einum	  einstakling,	   geta	   komið	   fyrir	   á	  öðru	   stigi	   hjá	  öðrum.	  Sé	   fullorðnum	  

einstaklingi	  sagt	  upp	  ævilöngu	  starfi	  sínu	  sem	  hann	  unni	  vel,	  getur	  hann	  til	  dæmis	  þurft	  

að	  glíma	  við	  kreppu	  úr	  fimmta	  stigi.	  Erikson	  tekur	  fram	  að	  ýmislegt	  getur	  haft	  áhrif	  á	  

það	   hvort	   og	   hvenær	   tiltekin	   kreppa	   kemur	   upp	   hjá	   einstakling	   á	   ævinni	   (Wade	   og	  

Tavris,	  2008).	  

3.2.2	  Einkenni	  sjálfsmyndar	  hjá	  unglingum	  

Í	   hinu	   breytilega	   iðnvædda	   borgarsamfélagi	   sem	   Ísland	   er	   í	   dag	   er	   unglingurinn	   of	  

óreyndur	  fyrir	  flest	  störf	  og	  miklar	  kröfur	  gerðar	  til	  hans	  að	  nýta	  þessi	  ár	  til	  að	  undirbúa	  

sig	  fyrir	  framtíðina.	  Samfélagið	  ætlast	  til	  þess	  að	  unglingurinn	  nýti	  þetta	  langa	  tímabil	  

til	  að	  undirbúa	  fullorðinsárin	  og	  starf	  í	  samfélaginu	  þó	  að	  samfélagið	  verði	  hugsanlega	  

það	  breytt	   að	   ekki	   sé	   sama	  þörf	   fyrir	   viðkomandi	   starf	   .	   Togstreitan	  um	  að	  þurfa	   að	  

hætta	   að	   haga	   sér	   eins	   og	   barn	   en	   jafnframt	   að	   sætta	   sig	   við	   að	   hafa	   takmarkaðan	  

aðgang	  að	  heimi	  hinna	  fullorðnu	  hefur	  trúlega	  haft	  talsverð	  áhrif	  á	  sjálfsmynd	  unglinga	  

(Hörður	  Þorgilsson	  og	  Jakob	  Smári,	  1993c).	  

Viðmiðin	  sem	  börn	  nota	   til	  að	  skilgreina	  sig	  breytast	  eftir	  aldri	  en	  það	  er	  ekki	  

fyrr	  en	   í	  upphafi	  unglingsáranna	  sem	  þau	  eru	  búin	  að	  mynda	  sér	   skýrar	   skoðanir	  um	  

sjálfan	  sig.	  Um	  10-‐12	  ára	  aldurinn	  hafa	  þau	  greinilegar	  hugmyndir	  um	  viðhorf,	  langanir,	  

markmið,	   hæfileika	   og	   veikleika	   sína.	   Þessir	   eiginleikar	   ásamt	   þeim	   félagslegu	  

eiginleikum	  sem	  búa	  innra	  með	  unglingum	  verða	  hluti	  af	  skilgreiningu	  þeirra	  á	  sjálfum	  

sér	  á	  fyrri	  hluta	  unglingsáranna,	  en	  á	  seinni	  hluta	  tímabilsins	  bætist	  hugmyndafræði	  við	  

og	  siðræn	  gildi	  og	  fleira	  (Hörður	  Þorgilsson	  og	  Jakob	  Smári,	  1993c).	  

Í	  kjölfar	  kynþroskaskeiðsins	  fara	  unglingar	  að	  líta	  sig	  öðrum	  augum.	  Eins	  og	  kom	  

fram	   í	   kafla	   2,	   breytist	   útlit	   þeirra	   hratt,	   þeir	   verða	   kynþroska,	   líkaminn	   tekur	  

vaxtarkipp	  og	  kynferðisleg	  meðvitund	  kviknar.	  Viðmót	  fullorðinna	  breytist	  einnig	  þegar	  

unglingar	  komast	  á	  þetta	  skeið	  þar	  sem	  þau	  eru	  ekki	  lengur	  falleg	  saklaus	  börn	  í	  útliti	  

og	   kannski	   auk	   þess	   að	   einhverju	   leiti	   ógnandi	   í	   stíl	   og	   klæðaburði.	   Viðmót	   hinna	  

fullorðnu,	   ásamt	   skyndilegum	   útlitsbreytingum,	   ýtir	   undir	   innri	   togstreitu	   unglingsins	  

og	  hann	  verður	  upptekinn	  af	  sjálfum	  sér	  (Hörður	  Þorgilsson	  og	  Jakob	  Smári,	  1993c).	  

Þróun	   vitrænnar	   hæfni	   gerir	   unglingnum	   í	   meira	   mæli	   kleift	   að	   hugsa	   á	  

rökrænan	  hátt	  og	  þeir	  eiga	  auðveldara	  með	  en	  áður	  að	  svara	  spurningum	  sem	  snúa	  að	  

þeim	  sjálfum:	   ,,Hver	  er	  ég?	  Hvað	  vil	  ég?	  Hvaða	  markmið	  hef	  ég	  og	  hver	  vil	  ég	  verða?	  

Hvers	   vegna	   er	   ég	   eins	   og	   ég	   er?	   Hvað	   finnst	   hinum	   ég	   vera?”.	   Unglingurinn	   öðlast	  

hæfileika	  til	  að	  meta	  kosti	  og	  galla	  hugmynda	  sinna,	  meðal	  annars	  um	  framtíðina,	  og	  

skoða	  frá	  mörgum	  hliðum.	  Jafnframt	  öðlast	  hann	  hæfni	  til	  að	  máta	  þessar	  hugmyndir	  

við	  utanaðkomandi	  hugmyndir	  og	  skoðanir	   sem	  hafa	  áhrif	  á	  hann	   (Hörður	  Þorgilsson	  

og	  Jakob	  Smári,	  1993b).	  

Samskipti	   einstaklinga	   og	   skilningur	   þeirra	   á	   samskiptum	   hefur	   einnig	   þróast	  

þegar	  þeir	   komast	  á	  unglingsár.	  Unglingar	   sjá	   samskipti	   sín	   í	   stærra	   samhengi	  og	  eru	  

farnir	  að	  sjá	  sig	  og	  aðra	  á	  hlutbundnari	  hátt.	  Skoðanir	   jafningja	  fara	  að	  hafa	  gríðarleg	  

áhrif	   á	   hvernig	   unglingurinn	   sér	   sjálfan	   sig.	   Félagslegur	   skilningur	   og	   sjálfsskilningur	  

unglinga	  mótast	   að	  miklu	   leyti	   í	   gegnum	   viðbrögð	   jafningja	   við	   skoðunum	   þeirra	   og	  

fleiru	   (Hörður	   Þorgilsson	   og	   Jakob	   Smári,	   1993c).	   Unglingar	   hafa	   tilhneigingu	   til	   að	  

halda	  að	  aðrir	  séu	  að	  dæma	  sig	  og	  ræður	  dómur	  jafningja	  miklu	  í	  mótun	  sjálfsmyndar	  

þeirra	  (Sebastian	  ofl.,	  2008).	  Samskipti	  við	   jafningja	  snúast	  gjarnan	  um	  tilfinningamál,	  

trúnað,	   ástúð	  og	  umhyggju	  á	  þessum	  árum	  og	  þessir	   eiginleikar	  eru	  mest	  metnir	  hjá	  

vinum	  (Hörður	  Þorgilsson	  og	  Jakob	  Smári,	  1993c).	  Niðurstöður	  rannsóknar	  Dekovic	  og	  

Meeus	  (1997)	  sýna	  fram	  á	  að	  unglingar	  með	  jákvæða	  sjálfsmynd	  eru	  líklegri	  til	  að	  eiga	  í	  

jákvæðum	   samskiptum	   við	   jafningja,	   eru	   betur	   til	   þess	   fallnir	   að	   stofna	   til	  

vinasambanda	  og	  hæfari	  til	  að	  opna	  sig	  tilfinningalega	  gagnvart	  öðrum.	  

Arne	  Sjölund	  bendir	  á	  mikilvægi	  félagslegrar	  stöðu	  einstaklings	  í	  hóp	  og	  segir	  að	  

hún	   sé	   undirstaða	   allrar	   velgengni	   hans.	   Atriði	   eins	   og	   foringjahæfileikar,	   líkamlegur	  

styrkleiki	   og	   greind	   geta	   styrkt	   stöðu	   einstaklingsins	   innan	   hópsins.	   Félagsleg	   staða	  

innan	   hóps	   hefur	   einnig	   áhrif	   á	   það	   hvernig	   einstaklingurinn	   skilgreinir	   sjálfan	   sig	   og	  

viðbrögð	   hópsins	   við	   því.	   Sjölund	   telur	   þannig	   stöðu	   innan	   hóps	   hafa	   áhrif	   á	  

persónuleikaþroska	  barna	  og	  unglinga	  ásamt	  því	  að	  þjóna	  veigamiklu	  hlutverki	  í	  þróun	  

sjálfsmyndar	  þeirra.	   Sjölund	  þróaði	  mælitæki	   til	   að	   staðsetja	  einstaklinga	   innan	  hópa	  

(Sjölund,	  1965).	  Þessi	  mælitæki	  heita	  tengslarit	  (sociogram)	  og	  eru	  mikið	  notuð	  í	  dag.	  

Dumas,	   Ellis	   og	  Wolfe	   (2012)	   rannsökuðu	   þróun	   jákvæðrar	   sjálfsmyndar	   sem	  

áhrifaþátt	   á	   þrýsting	   og	   stjórn	   jafningjahóps	   unglinga	   í	   áhættuhegðun.	   Niðurstöður	  

sýndu	  að	  þeir	  unglingar	  sem	  höfðu	  þróað	  með	  sér	  jákvæða	  sjálfsmynd	  létu	  síður	  undan	  

áhrifum	  og	  þrýstingi	  frá	  jafningjahópi	  þegar	  kom	  að	  því	  að	  taka	  þátt	  í	  áhættuhegðun.	  

Langtímarannsókn	  var	  gerð	  á	  fimm	  ára	  tímabili	  á	  tengslum	  þunglyndis	  og	  þróun	  

sjálfsmyndar	  hjá	  unglingum.	  Niðurstöður	  rannsóknarinnar	  sýna	  að	  þunglyndir	  unglingar	  

eiga	   í	   meiri	   erfiðleikum	   við	   að	   þróa	   með	   sér	   jákvæða	   sjálfsmynd	   heldur	   en	   þeir	  

unglingar	   sem	   ekki	   eru	   þunglyndir	   (Crocetti,	   Klimstra,	   Keijsers,	   Hale	   III	   og	   Meeus,	  

2009).	  

	  

Fram	  kemur	  í	  þessum	  kafla	  að	  sjálfsmyndin	  spannar	  þær	  hugmyndir	  sem	  einstaklingur	  

hefur	  um	  sjálfan	  sig	  og	  mótast	   í	  gegnum	  viðbrögð	  annarra	  við	  skoðunum	  og	  gjörðum	  

hans.	  Unglingsárin	  skipta	  miklu	  máli	  í	  mótun	  sjálfsmyndar	  og	  samkvæmt	  Erikson	  snúast	  

þau	  að	  miklu	   leyti	  um	  það.	   Jákvæð	  sjálfsmynd	  unglinga	  virðist	  mótast	   í	   tengslum	  við	  

líffræði-‐	   og	   félagslegar	   breytingar	   sem	   verða	   í	   lífi	   unglinga.	   Áðurnefndur	   þroski	   á	  

vitsmunum	  virðist	  ráða	  miklu	  í	  mótun	  sjálfsmyndar,	  en	  með	  betri	  rökhugsun	  geta	  þau	  

betur	  metið	  kosti	  sína	  og	  galla.	  Einnig	  verða	  líkamlegar	  breytingar	  unglinga	  til	  þess	  að	  

viðmót	   hinna	   fullorðnu	   breytast	   og	   þeir	   fara	   að	   verða	   uppteknir	   af	   sjálfum	   sér.	   Ekki	  

bætir	   dómur	   jafningja	   þessa	   innri	   togstreitu	   en	   hann	   ásamt	   félagslegu	   samþykki	   frá	  

jafningjum	  og	   félagslegri	   stöðu	   innan	   jafningjahóps	  skiptir	  unglinginn	  miklu	  máli	  og	  á	  

stóran	  part	  í	  því	  að	  móta	  sjálfsmynd	  unglinga.	  Þunglyndi	  unglinga	  getur	  haft	  hamlandi	  

áhrif	   á	   þróun	   jákvæðrar	   sjálfsmyndar	   þeirra.	   Rannsóknir	   hafa	   sýnt	   fram	   á	   að	   þróun	  

jákvæðrar	  sjálfsmyndar	  unglinga	  sé	  vörn	  gegn	  hópþrýsting	  jafningja	  þegar	  kemur	  að	  því	  

að	   taka	   þátt	   í	   áhættuhegðun	   en	   jafnframt	   bjargir	   þeirra	   til	   að	   eignast	   vini,	   eiga	   í	  

jákvæðum	  samskiptum	  við	  jafningja	  og	  opna	  sig	  tilfinningalega	  gagnvart	  öðrum.	  Þessir	  

þættir	   eiga	  hlut	   í	   að	   svara	   fyrri	   rannsóknarspurningu	   ritgerðarinnar:	   „Hvers	   vegna	  er	  

mikilvægt	   að	   stuðla	   að	   jákvæðri	   sjálfsmynd	   unglinga?“.	   Til	   þess	   að	   svara	   seinni	  

spurningunni:	   „Getur	   grunnskólinn	   haft	   áhrif	   á	   sjálfsmynd	   unglinga	   í	   gegnum	  

lífsleiknikennslu?“	   verða	  markmið	   skólans	   og	   áhrif	   hans	   á	   nemendur	   skoðuð	   í	   næsta	  

kafla.	  

4.	  Grunnskólinn	  

Í	  hinu	  hraða	   tæknisamfélagi	   sem	   Ísland	  er	  orðið,	  hefur	  ábyrgð	  uppeldis	  á	  börnum	  og	  

unglingum	   landsins	   verið	   að	   færast	   í	  meira	  mæli	   frá	   foreldrum	   yfir	   á	   skólastofnanir.	  

Skólinn	   er	   sá	   staður	   þar	   sem	   þau	   verja	   mestum	   tíma	   utan	   heimilis	   (Sigrún	  

Aðalbjarnardóttir,	   2007).	   Til	   þess	   að	   sýna	   fram	   á	   áhrif	   grunnskólans	   á	   börn-‐	   og	  

unglingsnemendur,	  verður	  vistfræðikenning	  Bronfenbrenners	  kynnt	  en	  hún	  skýrir	  áhrif	  

umhverfis	  á	  einstaklinga.	  Einnig	  verður	  greint	  frá	  ástæðum	  og	  ávinningi	  þess	  að	  þjálfa	  

tilfinningatjáningu	   hjá	   börnum	   og	   unglingum	   á	   grunnskólaaldri	   og	   þar	   á	   eftir	   verður	  

Aðalnámskrá	  grunnskóla	  skoðuð	  út	  frá	  því	  sjónarmiði.	  

4.1	  Urie	  Bronfenbrenner	  

Rússneski	   þroskasálfræðingurinn	   Urie	   Bronfenbrenner	   setti	   fram	   kenningu	   um	   áhrif	  

vistkerfis	  á	  einstaklinginn.	  Sú	  kenning	  var	  byltingarkennd	  og	  kom	  honum	  í	  fremstu	  röð	  

á	   sínu	   sviði.	   Hann	   færði	   kenninguna	   yfir	   á	   rannsakanlegt	   form	   og	   setti	   hana	   upp	   í	  

fræðilegt	   líkan	   sem	  umbreytti	  nálgun	  margra	   félags-‐	  og	  atferlisvísindamanna	  á	  menn	  

og	  umhverfi	  þeirra	  (Ceci,	  2006).	  Bronfenbrenner	  hélt	  því	  fram	  að	  einstaklingur	  mótist	  

af	  samspili	  þátta	  í	  þroskaferli	  sínu.	  Þessir	  þættir	  eru	  umhverfis-‐,	  félagslegir-‐,	  sögulegir-‐	  

og	  menningarlegir	  þættir	  (Bronfenbrenner,	  1979).	  

Umhverfi	   einstaklingsins	   skipti	   Bronfenbrenner	   í	   fjögur	   kerfi	   þar	   sem	  

eftirfarandi	  þættir	  koma	  fyrir:	  Nærkerfi	  (micro),	  millikerfi	  (meso),	  stofnanakerfi	  (exo)og	  

lýðkerfi	   (macro).	   Nærkerfið	   er	   nánasta	   umhverfi	   einstaklingsins	   og	   þar	   fara	   fram	  

samskipti	   við	   persónur	   sem	   standa	   honum	   allra	   næst.	   Þessar	   persónur	   geta	   verið	  

foreldrar	  og	  systkini,	  kennarar	  og	  samnemendur.	  Millikerfið	  er	  samsett	  af	  nærkerfum	  

og	   er	   samband	   á	   milli	   til	   dæmis	   jafningja,	   skóla	   og	   jafnvel	   íþróttafélaga.	   Áhrifin	   í	  

millikerfinu	   eru	   gagnkvæm	   og	   reynsla	   af	   aðstæðum	   heima	   fyrir	   getur	   haft	   áhrif	   á	  

jafningjasamskipti.	   Í	   hvert	   skipti	   sem	   einstaklingur	   breytir	   um	   umhverfi	   verður	   nýtt	  

millikerfi	   til.	   Stofnanakerfið	  nær	  utan	  um	  nær-‐	  og	  millikerfið	  og	  snertir	  einstaklinginn	  

með	  óbeinum	  hætti.	  Stofnanir	   innan	  þess	  eins	  og	  skólakerfið,	  vinnustaðir	   foreldra	  og	  

fjölmiðlar	   hafa	   áhrif	   á	   nærumhverfi	   einstaklingsins	   án	   þess	   endilega	   að	   hafa	   bein	  

samskipti	  við	  hann.	  Lýðkerfið	  felur	  í	  sér	  siði,	  menningu,	  skipulag	  og	  gildismat	  samfélags	  

sem	   einstaklingur	   er	   hluti	   af	   og	   hefur	   einnig	   áhrif	   á	   hann	   með	   óbeinum	   hætti	  

(Bronfenbrenner,	  1977;	  1979).	  

Vistfræðikenning	   Bronfenbrenners	   ruddi	   nýjar	   brautir	   í	   grunnrannsóknum,	  

mölbraut	   hindranir	   í	   félagsvísindum	   og	   byggði	   brú	   milli	   mismunandi	   vísindagreina	  

(Ceci,	  2006).	  Með	  kenninguna	  í	  huga	  má	  ætla	  að	  skólinn	  og	  það	  sem	  þar	  er	  kennt	  hafi	  

töluverð	  áhrif	  á	  unglinga.	  

4.2	  Mikilvægi	  tilfinningatjáningar	  

Bandaríski	   sálfræðingurinn	   og	   rithöfundurinn	   Daniel	   Goleman	   útfærði	  

kenningar	  fræðimannanna	  Howard	  Gardners,	  Peter	  Salovey	  og	  John	  D.	  Mayers	  ítarlega	  

en	  þeir	  hafa	  allir	  sett	  fram	  kenningar	  um	  þau	  atriði	  sem	  hafa	  áhrif	  á	  andlegt	  jafnvægi	  

einstaklingsins.	  Samkvæmt	  Goleman	  skipta	  fimm	  svið	  mannlegra	  tilfinninga	  máli.	  

1. Að	  þekkja	  eigin	  tilfinningar	  er	  mikilvægt	  til	  að	  gera	  sér	  grein	  fyrir	  þeim	  

um	  leið	  og	  þær	  koma	  fram.	  

2. Það	   að	   hafa	   stjórn	   á	   þeim	   er	  mikilvægt	   til	   þess	   að	   geta	   losnað	   undan	  

kvíða	   og	   reiði	   og	  missa	   síður	   stjórn	   á	   aðstæðum	   þó	   erfiðleikar	   séu	   til	  

staðar.	  

3. Að	   virkja	   tilfinningar	   sínar	   fjallar	   um	   að	   þjálfa	   viðbrögð	   sín	   við	  

tilfinningum	  en	  það	  getur	  nýst	  einstaklingum	  vel	  til	  dæmis	  til	  að	  byggja	  

upp	  áhuga	  og	  sköpunargleði,	  til	  að	  taka	  ábyrgð	  og	  að	  einbeita	  sér	  betur.	  

Góð	   einbeiting	   einstaklings	   leiðir	   af	   sér	   betri	   skilning	   á	   verkefnum	   og	  

betri	  lausnir.	  

4. Að	   gera	   sér	   grein	   fyrir	   tilfinningum	   annarra	   er	  mikilvæg	   fyrir	  mannleg	  

samskipti	  ásamt	  því	  að	  vera	  grundvöllur	  óeigingirni	  og	  fórnfýsi.	  Sá	  sem	  

er	  fær	  á	  þessu	  sviði	  ræður	  vel	  við	  störf	  sem	  byggja	  á	  samskiptum.	  

5. Færni	  í	  samskiptum	  er	  síðasta	  sviðið	  sem	  Goleman	  fjallar	  um.	  Hún	  felur	  í	  

sér	  að	  sýna	  lipurð	  og	  málamiðlun,	  geta	  örvað	  hóp	  fólks	  til	  vinnu	  og	  setja	  

sig	   í	   spor	   annarra	   en	  einstaklingur	  með	   slíka	   færni	   er	   vinsæll	   og	   getur	  

auðveldlega	  fengið	  fólk	  með	  sér	  í	  lið	  (Goleman,	  1995).	  

Goleman	  heldur	  því	  fram	  að	  þessar	  fimm	  “tilfinningalegu	  greindir”	  sé	  hægt	  að	  

þjálfa	  upp	   í	  einstaklingum	  (Rúnar	  Sigþórsson,	  Börkur	  Hansen,	  Jón	  Baldvin	  Hannesson,	  

Ólafur	   H.	   Jóhannsson,	   Rósa	   Ellertsdóttir	   og	  Mel	  West,	   1999).	   Hann	   setur	   skýrt	   fram	  

mikilvægi	   þess	   að	   nemendur	   hafi	   skilning	   á	   eigin	   tilfinningastarfsemi	   og	   hvernig	   það	  

getur	   komið	   í	   veg	   fyrir	   eða	  unnið	  bug	   á	   ýmsum	   félagslegum	  hindrunum	   sem	  verða	   í	  

vegi	   þeirra	   á	   skólagöngunni.	   Samkvæmt	   kenningu	   Goleman	   er	   þróun	   tilfinninga	  

undirstaða	  allrar	  velgengni	  (Goleman,	  1995).	  

Í	   6.	   kafla	   Aðalnámskrár	   grunnskóla	   segir	   að	   með	   því	   að	   efla	   sjálfsvitund,	  

siðgæðisvitund	  og	  borgaravitund	  hjá	  nemendum,	  þá	  verði	  þeir	  betri	   í	  að	  þekkja	  eigin	  

tilfinningar	  og	  annarra	  sem	  og	  að	  þekkja	  muninn	  á	  réttu	  og	  röngu.	  Með	  því	  að	  þekkja	  

sínar	  veiku	  og	  sterku	  hliðar	  eflist	  sjálfsmynd	  nemenda.	  Það	  að	  geta	  greint	  á	  milli	  hvað	  

er	  rétt	  og	  hvað	  er	  rangt	  í	  breytni	  fólks,	  þarfnast	  tilfinninga	  og	  reynslu.	  Ef	  einstaklingur	  

skilur	  hvað	  felst	  í	  að	  búa	  í	  samfélagi	  með	  öðrum	  í	  samræmi	  við	  réttindi	  sín	  og	  skyldur	  er	  

hann	  með	  góða	  borgaravitund	  (Aðalnámskrá,	  almennur	  hluti	  2011).	  

Sigrún	  Aðalbjarnardóttir	   (2007)	   talar	  um	  mikilvægi	  þess	  að	  efla	  borgaravitund	  

barna	  og	  unglinga	  með	  því	  að	  styrkja	  sjálfsmynd	  þeirra.	  Með	  eflingu	  borgaravitundar	  

hjá	   börnum	   og	   unglingum	   á	   hún	   við	   umræðu	   heima	   fyrir,	   daglegt	   nám	   í	   skóla,	  

félagsstörf	   tengd	   skóla,	   íþróttir,	   tómstundarstörf	   eða	   trúfélög.	   Þessi	   atriði	   telur	   hún	  

geta	  komið	  í	  veg	  fyrir	  einangrun	  og	  firringu.	  Hún	  telur	  að	  verkefni	  sem	  miða	  að	  því	  að	  

efla	  tilfinninga-‐,	  félags-‐	  og	  siðferðisþroska	  barna	  og	  unglinga	  séu	  nauðsynlegur	  grunnur	  

til	  að	  geta	  eflt	  borgaravitund	  þeirra	  í	  lýðræðissamfélagi.	  

Árið	  1994	  gaf	  Alþjóðaheilbrigðismálastofnunin	  (WHO)	  út	  fræðsluritið	  Life	  skills	  

education	  in	  schools.	  Það	  fjallar	  um	  lífsleiknikennslu	  í	  skólum	  og	  hefur	  stofnunin	  unnið	  

markvisst	   frumkvöðlastarf	   á	  þessu	   sviði.	  Hún	   leggur	   áherslu	   á	   að	   skólastofnanir	   leggi	  

rækt	  við	  að	  styrkja	  sálfélagslega	  hæfni	  nemenda	  svo	  að	  þeir	  séu	  betur	  í	  stakk	  búnir	  til	  

að	  takast	  á	  við	  lífið	  (WHO,	  1994).	  

4.3	  Skólinn	  sem	  leið	  til	  að	  efla	  jákvæða	  sjálfsmynd	  unglinga	  

Ýmsir	  fræðimenn	  telja	  að	  menntun	  eigi	  að	  snúast	  um	  fleira	  en	  að	  tileinka	  sér	  fróðleik,	  

menntun	  eigi	  að	  stuðla	  að	  árangri	  nemenda	  á	  öllum	  sviðum.	  Rúnar	  Sigþórsson	  og	  fleiri	  

greina	   frá	  þessu	   í	  bókinni	  “Aukin	  gæði	  náms”.	  Þeir	   telja	  að	  ekki	   sé	  nóg	  að	  ná	  góðum	  

mælanlegum	   árangri	   á	   sviðum	   sem	   krefjast	   rökfærslu	   og	   staðreynda	   og	   væri	   slíkt	  

skólasamfélag	  dæmt	  til	  að	  mistakast.	  Þvert	  á	  móti	  þarf	  árangur	  einnig	  að	  nást	  á	  öðrum	  

sviðum	   eins	   og	   félagslegum	   og	   tilfinningalegum	   til	   að	   nemendur	   öðlist	   jákvæða	  

sjálfsmynd	   (Rúnar	   Sigþórsson	   o.fl.,	   1999).	   Höfundar	   bókarinnar	   telja	   að	   námsleg	  

styrking	   í	   bóklegum	   fögum	   sé	   ekki	   nóg	   ein	   og	   sér	   þegar	   kemur	   að	   því	   að	   stuðla	   að	  

jákvæðri	  sjálfsmynd	  nemenda	  heldur	  þurfi	  einnig	  að	  huga	  að	  félags-‐	  og	  tilfinningalegri	  

styrkingu	  þeirra	  innan	  veggja	  skólans.	  

Ian	   Morris,	   deildarstjóri	   velferðarfræðslu	   meðal	   annars	   í	   Wellington	   College,	  

skrifaði	   hamingju-‐	   og	   velferðarhandbókina	   ,,Að	   sitja	   fíl:	   nám	   í	   skóla	   um	  hamingju	   og	  

velferð”.	  Hún	  fjallar	  um	  hvernig	  skólakerfið	  eigi	  að	  kenna	  nemendum	  að	  lifa	  farsælu	  og	  

hamingjusömu	   lífi	   samhliða	  þeirri	  klassísku	  þekkingarmiðlun	  sem	  fer	   fram	  samkvæmt	  

námskrám.	  Titill	  bókarinnar	  lýsir	  tilgangnum	  með	  því	  að	  kenna	  velferð	  og	  hamingju	  og	  

er	   fengin	  úr	  bók	   Jónathans	  Haidts	  Tilgátan	  um	  hamingjuna.	  Þar	  útskýrir	  Haidt	   titilinn	  

þannig	   að	   til	   þess	   að	   ferðalag	   fíls	   og	   knapa	   verði	   sem	   farsælast	   verði	   að	   vera	   góð	  

tenging	  á	  milli	  þeirra.	  Fíllinn	  og	  knapinn	  eru	  í	  þessari	  líkingu	  manneskjan	  í	  heild	  þar	  sem	  

knapinn	  er	  örlítil	  eining	  og	  táknar	  hið	  meðvitaða	  hugsandi	  sjálf	  en	  dýrið	  táknar	  fjöldan	  

allan	   af	   heilaferlum	   og	   aðra	   ómeðvitaða	   líkamsstarfsemi	   sem	   við	   erum	   að	   reyna	   að	  

hafa	  stjórn	  á.	  Þetta	  er	  góð	  lýsing	  á	  því	  að	  manneskjan	  þurfi	  að	  vera	  í	  góðu	  sambandi	  við	  

það	  sem	  er	  að	  gerast	  innra	  með	  henni.	  Það	  að	  kenna	  unga	  fólkinu	  að	  sitja	  fílinn	  eða	  að	  

læra	  að	  stjórna	  velferð	  og	  hamingju	  sinni	  getur	  forðað	  þeim	  frá	  því	  sem	  leiðir	  til	  átaka	  

milli	   knapans	   og	   fílsins.	   Iðulega	   leiði	   slík	   átök	   til	   sálfræðilegra	   og	   lífeðlisfræðilegra	  

vandamála	  (Morris,	  2009).	  

4.4	  Aðalnámskrá	  grunnskóla	  og	  lífsleikni	  

Í	   lögum	   um	   grunnskóla	   og	   aðalnámskrá	   er	   kveðið	   á	   um	   námssvið	   og	   viðfangsefni	  

grunnskólastarfs.	   Samkvæmt	   lögum	   um	   grunnskóla	   nr.	   91/2008,	   skal	   setja	   fyrirmæli	  

um	  námsefni	  og	  skipulag	  náms	   í	  hinum	  ýmsu	  námsgreinum	  og	  þar	  á	  meðal	   lífsleikni.	  

Þar	   segir	   einnig	   að	   skipta	   eigi	   tímum	   hlutfallslega	   milli	   námssviða	   og	   námsgreina	   í	  

grunnskóla	  (Lög	  um	  grunnskóla	  nr.	  91/2008	  með	  áorðnum	  breytingum).	  

Meginhlutverk	  skóla	  landsins,	  samkvæmt	  Aðalnámskrá	  grunnskóla	  (2011),	  er	  að	  

stuðla	   að	   almennri	   menntun	   nemenda.	   Þarfir	   og	   staða	   barna	   og	   ungmenna	   skal	   í	  

hávegum	   höfð	   og	   skólastarfið	   á	   að	   vinna	   að	   því	   að	   virkja	   þátttöku	   þeirra	   í	  

lýðræðissamfélagi,	   bæði	   innan	   skóla	   og	   utan.	   Námsefni	   fer	   eftir	   skólastigum	   og	   í	  

aðalnámskrám	  hvers	   stigs	   fyrir	   sig	  eru	  markmið	   skilgreind	  miðað	  við	  aldur	  og	  þroska	  

nemenda.	   Almenn	  menntun,	   sem	  er	   stór	   hluti	   af	  Aðalnámskrá	   grunnskóla,	   stuðlar	   á	  

hverjum	  tíma	  að	  aukinni	  færni	  einstaklingsins	  til	  að	  fást	  við	  hversdagsleg	  verkefni.	  Hún	  

er	  bæði	  einstaklingsmiðuð	  og	  samfélagsleg	  og	  miðar	  að	  því	  að	  efla	  einstaklinginn	  til	  að	  

nýta	   hæfileika	   sína	   við	   að	   leysa	   verkefni	   í	   flóknu	   samfélagi.	   Skólinn	   er	  mikilvægasta	  

undirstaða	  þess	  að	   samfélagið	   tryggi	   almenna	  menntun.	  Menntastefnan	   sem	  birtist	   í	  

gildandi	   aðalnámskrá	   byggir	   á	   grunnþáttum	   menntunar	   sem	   eru	   sex	   talsins:	   læsi,	  

sjálfbærni,	  heilbrigði	  og	  velferð,	  lýðræði	  og	  mannréttindi,	  jafnrétti	  og	  sköpun.	  

Í	  umfjöllun	  um	  Heilbrigði	  og	  velferð	  í	  fyrrnefndri	  aðalnámskrá	  kemur	  fram	  að	  öll	  

starfsemi	  í	  skóla	  þurfi	  að	  efla	  líkamlega	  og	  andlega	  vellíðan	  nemenda,	  sem	  eyði	  stórum	  

hluta	   dagsins	   í	   skólanum.	  Meðal	   helstu	   þátta	   eru	   jákvæð	   sjálfsmynd,	   góð	   samskipti,	  

skilningur	   á	   eigin	   tilfinningum	   og	   kynheilbrigði	   sem	   þarf	   sérstaklega	   að	   hlúa	   að	   hjá	  

börnum	   og	   ungmennum	   á	   grunnskólaaldri.	   Einnig	   þarf	   að	   efla	   færni	   þeirra	   í	  

uppbyggingu	   sjálfsmyndar,	   samskiptum,	   ákvarðanatöku,	   streitustjórnun	   og	  

markmiðasetningu.	   Talað	   er	   um	   að	   kennarar	   séu	   fyrirmyndir	   í	   þessari	   jákvæðu	  

uppbyggingu	  nemenda	  og	  að	  þeir	  þurfi	  vinna	  náið	  með	  foreldrum	  og	  öðrum	  aðilum	  úr	  

nærumhverfinu	  til	  að	  árangur	  náist	  (Aðalnámskrá	  grunnskóla,	  almennur	  hluti	  2011).	  

Hugtakið	   lífsleikni	   hefur	   verið	   notað	   yfir	   ,,	   life	   skills”	   sem	  

Alþjóðaheilbrigðismálastofnunin	   (WHO)	   hefur	   notað	   yfir	   fræðslu	   og	   forvarnir	   um	  

lifnaðarhætti	  og	  stofnunin	  lagði	  til	  að	  aðildarríki	  sín	  notuðu	  það	  (Kristján	  Kristjánsson,	  

2002).	   Einnig	   er	   talað	   um	   ,,life	   skills	   education”	   og	   í	   skilgreiningu	  WHO	   er	   lífsleikni:	  

Getan	  til	  að	  aðlagast	  alls	  konar	  aðstæðum	  og	  taka	  jákvæðar	  ákvarðanir.	  Þessi	  geta	  

skapar	   aðstæður	   fyrir	   okkur	   til	   að	   mæta	   kröfum	   og	   áskorunum	   hversdagsleikans	   (Erla	  

Kristjánsdóttir,	  Jóhann	  Ingi	  Gunnarsson	  og	  Sæmundur	  Hafsteinsson,	  2004).	  

Samkvæmt	   WHO	   eru	   áhrifaríkustu	   leiðirnar	   til	   að	   kenna	   lífsleikni	   þær	   sem	  

leggja	   áherslu	   á	   alhliða	   lífsleikni,	   eins	   og	   samskiptahæfni,	   lausn	   vandamála	   og	   ákveðni	  

(WHO,	  1994).	  Rannsókn	  Spaeth,	  Weichold,	  Silbereisen	  og	  Wiesner	  (2010)	  sýndi	  fram	  á	  að	  

skólamiðuð	   lífsleikni	   hefur	   fyrirbyggjandi	   áhrif	   á	   áfengis	   og	   vímuefnaneyslu	   nemenda	   á	  

unglingsaldri	   í	   skóla.	   Niðurstöður	   rannsóknar	   Wenzel,	   Weichold	   og	   Selbereisen	   (2009)	  

sýndi	  að	  ámóta	  lífsleiknikennsla	  hefði	  forvarnaráhrif	  þegar	  kæmi	  að	  misnotkun	  áfengis-‐	  og	  

vímuefna	   og	   einnig	   jákvæð	   áhrif	   tengslamyndun	   nemenda	   og	   kennara.	   Niðurstöður	  

erlendra	   rannsókna	  síðustu	  þrjá	  áratugi	  hafa	  sýnt	   jákvæð	  áhrif	   lífsleiknikennslu	  á	  neyslu	  

unglinga	  á	  áfengi,	   reykingum,	  notkun	  marijúana	  auk	  annarra	   fíkniefna.	  Samkvæmt	  grein	  

Botvin	   og	   Kenneth	   (2004)	   er	   þörf	   á	   frekari	   rannsóknum	   til	   að	   mæla	   hversu	   áhrifarík	  

lífsleikni	  er	  sem	  forvörn	  og	  leiðum	  til	  að	  dreifa	  námsefni	  sem	  byggðar	  eru	  á	  rannsóknum	  í	  

skóla.	  

Lífsleikni	   varð	   sjálfstæð	   námsgrein	   í	   Aðalnámskrá	   grunnskóla	   árið	   1999	  

(Aðalnámskrá	   grunnskóla,	   1999).	   Hún	   er	   í	   dag	   ein	   samfélagsfræðigreina	   og	   deilir	   sex	  

klukkustundum	  (eða	  níu	  40	  mínútna	  kennslustundum)	  á	  viku	   í	  stundaskrá	  nemenda	  í	  8.-‐

10.	   bekk	   með	   trúarbragðafræði,	   jafnréttismálum	   og	   siðfræði.	   Hlutverk	  

lífsleiknigreinarinnar	   er	   samkvæmt	   Aðalnámskrá	   að	   efla	   hugrekki,	   ábyrgð	   og	   skyldur,	  

frumkvæði	  og	  sjálfsmynd	  nemenda	  þegar	  þeir	  þurfa	  að	  takast	  á	  við	  mál	  sem	  eru	  mikilvæg	  

og	   tengjast	   hugar-‐,	   reynslu-‐	   og	   félagsheimi	   þeirra	   (Aðalnámskrá,	   2013).	   Meginatriði	  

námsgreinarinnar	   birtist	   því	   í	   markmiðum	   sem	   vísa	   til	   tilfinninga-‐,	   siðferðis-‐	   og	  

félagsþroska	  nemenda.	  Í	  Aðalnámskrá	  er	  bent	  á	  að	  í	  lífsleiknikennslu	  skuli	  leggja	  áherslu	  á	  

alhliða	  forvarnir	  (Aðalnámskrá,	  greinasvið	  2013).	  Forvarnarþáttur	  lífsleiknikennslu	  þarf	  að	  

vera	  vel	  skipulagður	  en	  jafnframt	  byggður	  upp	  á	  jákvæðum	  forsendum	  sem	  og	  að	  forðast	  

hræðsluáróður.	   Gæta	   þarf	   þess	   að	   uppbygging	   á	   jákvæðu	   nótunum	   yfirgnæfi	   umfjöllun	  

um	   erfiðleika	   svo	   að	   fyrrnefndum	   meginatriðum	   lífsleiknigreinarinnar	   sé	   haldið	   á	   lofti	  

(Weare,	  2000).	  

4.5	  Takmörkun	  lífsleiknifagsins	  á	  Íslandi	  

Skólamenn	  eru	  ekki	   á	  eitt	   sáttir	  um	  kennsluefni	   í	   lífsleikni	   en	  hún	  nær	  yfir	  mörg	  

þýðingarmikil	   atriði	   sem	   skipta	   nemendur	   máli	   (Menntamálaráðuneytið,	   2007).	  

Samkvæmt	   rannsókn	  Aldísar	   Yngvadóttur	   endurspeglast	   forvarnarþáttur	  Aðalnámskrár	   í	  

lífsleiknikennslu	  á	  unglingastigi	  hér	  á	   landi.	   Flestir	   svarendur	   rannsóknarinnar,	   sem	  voru	  

kennarar	   og	   skólastjórnendur,	   töldu	   að	   fjalla	  ætti	   um	   vandamál	   sem	   upp	   geta	   komið	   í	  

lífinu	   í	   lífsleikni.	  Lífsleiknigreinin	  hefur	  stundum	  verið	  kölluð	  ruslakista	  og	  notuð	  um	  þau	  

málefni	   innan	   skólans	   sem	   eiga	   ekki	   heima	   í	   öðrum	   fögum	   (Aldís	   Yngvadóttir,	   2008).	  

Samanburður	  þriggja	  íslenskra	  rannsókna	  á	  lífsleikni	  í	  grunnskólum	  landsins,	  leiðir	  í	  ljós	  að	  

kennarar	   sem	   kenna	   greinina	   eru	   sammála	   um	   að	   móta	   þurfi	   skýrari	   ramma	   utan	   um	  

hana.	  Lífsleikni	  sem	  námsgrein	  er	  svo	  ný	  að	  enn	  er	  fagið	  óskipulagt	  og	  óklárt	  hverjir	  eigi	  að	  

kenna	   hana,	   hvaða	   leiðir	   eigi	   að	   nota	   og	   síðast	   en	   ekki	   síst	   hvaða	   efni	   eigi	   að	   nota	   við	  

kennsluna.	  Fram	  kemur	  í	  þessum	  rannsóknum	  að	  allt	  velti	  á	  kennaranum,	  skipulagi	  hans	  

og	   áhuga	   (Ingibjörg	   Jóhannsdóttir,	   2008:	   Aldís	   Yngvadóttir,	   2009	   og	   Jóhanna	   Kristín	  

Guðmundsdóttir,	   2010).	   Aldís	   Yngvadóttir	   gerði	   rannsókn	   á	   stöðu	   lífsleiknikennslu	   á	  

Íslandi	   úr	   61	   grunnskóla	   landsins.	   Niðurstöður	   hennar	   sýna	   að	   kennsla	   í	   lífsleikni	   á	  

unglingastigi	   í	   grunnskólum	   á	   Íslandi	   virðist	   ekki	   vera	   jafn	   markviss	   og	   á	   yngri	   stigum	  

grunnskólans	   og	   dregur	   hún	   þá	   ályktun	   af	   notkun	   námsefnis	   og	   óljósu	   fyrirkomulagi	  

kennslunnar.	  (Aldís	  Yngvadóttir,	  2009).	  

	  

Eins	   og	   vistfræðikenning	   Bronfenbrenners	   gefur	   til	   kynna	   spilar	   grunnskólinn,	   sem	  

mikilvægur	  staður	   í	  nærumhverfi	  þeirra,	  stórt	  hlutverki	   í	   lífi	  unglinga.	  Vegna	  þess	  hversu	  

litlum	  tíma	  þeir	  eyða	  með	  foreldrum	  eða	  forráðamönnum,	  er	  mikilvægt	  að	  siðferðislegt-‐	  

tilfinningalegt-‐	  og	  borgaralegt	  uppeldi	  fari	  fram	  í	  skólanum.	  Ekki	  einungis	  hafa	  fræðimenn	  

fjallað	   um	  mikilvægi	   þess	   að	   skólar	   stuðli	   að	   tilfinningatjáningu	   nemenda	   sinna,	   heldur	  

hefur	   Aðalnámskrá	   grunnskóla	  og	   Alþjóðaheilbrigðismálastofnunin	   einnig	   lagt	   áherslu	   á	  

það	   í	  markmiðum	  sínum.	  Máli	   skiptir	  að	  nemendur	  séu	   í	  góðu	  sambandi	  við	   tilfinningar	  

sínar.	  Ekki	  einungis	  svo	  þeir	  ná	  námslegum	  árangri	  heldur	  einnig	  almennum,	  félagslegum	  

og	   tilfinningalegum,	   svo	   að	   þeir	   séu	   hamingjusamir	   og	   þrói	   síður	   með	   sér	   vandamál.	   Í	  

Aðalnámskrá	  grunnskóla	  kemur	  einnig	   skýrt	   fram	  að	  skólinn	   sé	  mikilvægasta	  undirstaða	  

þess	  að	  samfélagið	  tryggi	  almenna	  menntun	  nemenda,	  sem	  byggir	  á	  því	  að	  efla	  hæfileika	  

þeirra	  til	  að	  takast	  á	  við	  lífið	  í	  flóknu	  samfélagi.	  Enn	  fremur	  kemur	  fram	  að	  öll	  starfsemi	  í	  

skólanum	  þurfi	  að	  efla	   líkamlega	  og	  andlega	  vellíðan	  nemenda,	  þar	  á	  meðal	  sjálfsmynd,	  

samskipti,	   skilning	   á	   eigin	   tilfinningum	   og	   kynheilbrigði.	   Námsgreinin	   lífsleikni	   á,	  

samkvæmt	  aðalnámskrá,	  að	  sjá	  til	  þess	  að	  þessum	  markmiðum	  sé	  fylgt	  eftir.	  Hún	  á	  að	  efla	  

ábyrgð,	  hugrekki,	  skyldur,	  frumkvæði	  og	  sjálfsmynd	  nemenda	  en	  einnig	  sjá	  um	  fræðslu	  og	  

forvarnir.	   Sýnt	  hefur	   verið	   fram	  á	  að	  með	   lífsleiknikennslu	  er	  hægt	  að	  bæta	   tengsl	  milli	  

unglingsnemenda	   og	   kennara	   almennt.	   Jafnframt	   hefur	   hún	   forvarnaráhrif	   á	   neyslu	  

unglinga	  á	  áfengi	  og	  öðrum	  vímugjöfum.	  Íslenskar	  rannsóknir	  hafa	  sýnt	  að	  lífsleiknigreinin	  

hér	  á	  landi	  er	  ekki	  nægilega	  markviss	  og	  að	  markmið	  hennar	  fái	  að	  gjalda	  fyrir	  það	  hversu	  

ómarkviss	  og	  óstöðug	  greinin	  er	  hvað	  varðar	  námsefni	  sem	  á	  að	  kenna,	  hverjir	  eigi	  að	  fara	  

með	  kennslu	  og	  aðferðir	  til	  að	  notast	  við.	  

Samantekt	  og	  umræða	  

Sjálfsmynd	   er	   talin	   kjarni	   persónuleikans	   sem	   ákvarðar	   alla	   hegðun	   og	   mótast	   af	  

hugmyndum	  sem	  einstaklingur	  hefur	  um	  sjálfan	   sig	  og	  notar	   til	   að	   skilgreina	   sig	   sjálfan.	  

Um	  10-‐12	  ára	  aldur	  er	  einstaklingur	  búinn	  að	  mynda	  sér	  skýrar	  skoðanir	  á	  sjálfum	  sér	  og	  

hefur	   greinilegar	   hugmyndir	   um	   viðhorf,	   langanir,	  markmið,	   hæfileika	   og	   veikleika	   sína.	  

Rannsóknir	   hafa	   sýnt	   fram	   á	   að	   einkenni	   unglingsáranna	   koma	   fram	   í	   líffræði-‐	   og	  

félagslegum	   breytingum	   einstaklinga.	   Afleiðingar	   þessara	   breytinga	   hafa	   áhrif	   á	   mótun	  

sjálfsmyndar	  unglinga.	  

Í	   upphafi	   þessarar	   ritgerðar	   var	   lagt	   upp	   með	   svohljóðandi	   spurningar:	   Hvers	  

vegna	   er	   mikilvægt	   að	   stuðla	   að	   jákvæðri	   sjálfsmynd	   unglinga?	  Og	   getur	   grunnskólinn	  

haft	  áhrif	  á	  sjálfsmynd	  unglinga	  í	  gegnum	  lífsleiknikennslu?	  Í	  köflunum	  hér	  á	  undan	  hefur	  

verið	   reynt	   að	   svara	   þessum	   spurningum	   með	   því	   að	   skoða	   einkenni	   unglingsára,	  

veigamikla	  áhrifaþætti	  á	  sjálfsmynd	  unglinga	  og	  hlutverk	  grunnskólans	  þegar	  kemur	  að	  því	  

að	  stuðla	  að	  sjálfsmynd	  nemenda.	  

Hugmyndir	   Steinberg,	   Piaget	   og	   Hall	   um	   breytingar	   hjá	   unglingum	   hafa	   verið	  

rannsakaðar	   og	   sýnt	   hefur	   verið	   fram	   á	   líffræðilegar	   breytingar	   sem	   hefjast	   í	   byrjun	  

unglingsáranna	  og	  hafa	  áhrif	  á	  hegðun.	  Svokölluð	  „viðkvæm	  tímabil“	  eiga	  sér	  stað	  þegar	  

breytingar	   í	   randkerfinu	   mæta	   breytingum	   í	   framheilaberki.	   Tengja	   má	   ýmsar	  

hegðunarbreytingar	   unglinga	   við	   þessar	   líffræðilegu	   breytingar	   eins	   og	   mikla	   forvitni,	  

nýjungagirni,	   tilfinningaleit,	   áhættutöku	   og	   aukin	   félagsleg	   samskipti.	   Þessar	   breytingar	  

eiga	  allar	  sinn	  þátt	  í	  að	  móta	  sjálfsmynd	  einstaklinga	  á	  unglingsárum.	  

Unglingar	   eru	   móttækilegir	   fyrir	   fíkn	   vegna	   þessara	   breytinga.	   Markmið	  

lífsleiknigreinarinnar,	  samkvæmt	  Aðalnámskrá,	  er	  að	  sjá	  um	  fræðslu	  og	  forvarnarstörf	  og	  

því	  er	  grundvöllur	  fyrir	  því	  að	  hún	  taki	  að	  sér	  að	  fræða	  nemendur	  um	  afleiðingar	  áfengis-‐	  

og	  vímuefnaneyslu.	  Um	  er	  að	   ræða	  er	  algenga	   tegund	  áhættuhegðunar	  meðal	  unglinga	  

sem	   getur	   beinlínis	   stöðvað	   þroskaferil	   þeirra	   og	   er	   því	   mikilvægt	   að	   hefja	  

forvarnarfræðslu	  og	  jákvæða	  uppbyggingu	  sem	  fyrst.	  Þar	  sem	  jákvæð	  sjálfsmynd	  unglinga	  

virðist	   byggja	   að	   miklu	   leyti	   á	   færni	   hans	   í	   að	   komast	   hjá	   afleiðingum	   líffræðilegra	  

breytinga	   heilastarfsemis	   er	   mikilvægt	   að	   efla	   hana	   frá	   upphafi.	   Af	   niðurstöðunum	  

rannsókna	   má	   álykta	   að	   efling	   og	   þróun	   jákvæðrar	   sjálfsmyndar	   hjá	   unglingum	   sé	  

mikilvægur	  forvarnarþáttur	  gegn	  áhrifum	  af	  neikvæðum	  þrýstingi	  jafningja	  sem	  taka	  þátt	  í	  

áhættuhegðun.	  

Þar	   sem	   rannsóknir	   hafa	   sýnt	   fram	   á	   að	   höfnun	   frá	   jafningjahópi	   getur	   leitt	   til	  

einmannaleika,	   tilfinningalegra	  vandamála	  og	   jafnvel	  þátttöku	   í	  óæskilegri	  hegðun	   til	   að	  

falla	   í	   hópinn	   er	   nokkuð	   ljóst	   að	   jafningjahópurinn	   skiptir	   unglinginn	   miklu	   máli.	  

Félagslegur	   skilningur	  og	   sjálfsskilningur	  mótast	   í	   gegnum	  viðbrögð	  og	  dóma	   jafningja	   á	  

skoðanir,	   útlit	   og	   fleira.	   Þetta	   speglast	   í	   hugmyndum	   Mead	   og	   Erikson	   sem	   segja	   að	  

sjálfsmynd	  einstaklinga	  mótist	  í	  gegnum	  viðbrögð	  annarra	  við	  eigin	  athöfnum	  og	  gjörðum.	  

Því	  jákvæðari	  sjálfsmynd	  sem	  unglingur	  hefur	  þeim	  mun	  hæfari	  er	  hann	  í	  samskiptum	  við	  

jafningja,	  stofnun	  vinasambanda	  og	  í	  því	  að	  opna	  sig	  tilfinningalega	  gagnvart	  öðrum.	  Fram	  

kemur	   í	   Aðalnámskrá	   að	   grunnskólar	   eigi	   að	   stuðla	   eigi	   að	   jákvæðum	   samskiptum	  

nemenda	  og	  það	  er	  jafnframt	  hluti	  af	  markmiðum	  lífsleiknigreinarinnar.	  Vegna	  mikilvægis	  

félagslegrar	   stöðu	   í	   hóp	   fyrir	   sjálfsmyndina,	   er	   vert	   að	   taka	   fram	   að	   einstaklingur	  með	  

góða	  samskiptahæfni	  á	  auðveldara	  með	  að	  fá	  fólk	  í	  lið	  með	  sér	  og	  er	  vinsæll.	  Grundvöllur	  

slíkrar	  hæfni	  er	   að	  gera	   sér	   grein	   fyrir	   tilfinningum	  annarra,	   sýna	   lipurð	  og	  málamiðlun,	  

geta	   fengið	   hóp	   fólks	   til	   vinnu	   og	   setja	   sig	   í	   spor	   annarra.	   Samkvæmt	   aðalnámskrá	   er	  

hlutverk	  grunnskóla	  landsins	  að	  efla	  þessa	  þætti	  hjá	  nemendum,	  meðal	  annars	  í	  gegnum	  

daglegt	  nám	  í	  skóla	  og	  félagsstörf	  tengd	  honum	  með	  verkefnum	  sem	  hafa	  að	  markmiði	  að	  

efla	  tilfinninga-‐,	  félags-‐	  og	  siðferðisþroska	  þeirra.	  

Í	   kjölfar	   kynþroskaskeiðsins	   verða	   margir	   unglingar	   slánalegir	   og	   klaufalegir	   í	  

hreyfingum	   og	   útliti	   sem	   verður	   til	   þess	   að	   þeir	   að	   líta	   öðrum	   augum	   á	   sig.	   Viðmót	  

fullorðinna	  breytist	  einnig	  gagnvart	  unglingunum	  sem	  ekki	  eru	  lengur	  fallegir	  og	  saklausir	  í	  

útliti	   og	   eru	   jafnvel,	   að	   einhverra	   mati,	   ógnandi	   í	   stíl	   og	   klæðaburði.	   Samspil	   eigin	  

útlitsbreytinga	  og	  viðbrögð	  fullorðinna	  við	  þeim	  hefur	  áhrif	  á	  sjálfsmynd	  unglinga.	  Þessu	  

svipar	  til	  kenningar	  Erikson	  sem	  segir	  það	  skipta	  máli	  fyrir	  unglinga	  að	  vel	  takist	  að	  móta	  

sjálfsmynd	  þeirra	  svo	  að	  þeir	  festist	  ekki	  í	  því	  að	  verða	  sjúklega	  uppteknir	  af	  áliti	  annarra	  á	  

sjálfum	  sér	  og	  jafnvel	  þróa	  með	  sér	  geðsjúkdóm	  í	  framhaldinu	  ef	  ekkert	  er	  að	  gert.	  

Þótt	   þessar	   hugmyndir	   Erikson	   hafi	   ekki	   verið	   sannreyndar	   er	   staðan	   þó	   sú	   að	  

þunglyndi	   og	   kvíði	   er	   eitt	   stærsta	   vandamál	   heilbrigðiskerfisins	   á	   Íslandi.	   Vegna	   þess	  

hversu	   algeng	   félags-‐	   og	   tilfinningaleg	   (innhverf	   og	   úthverf)	   vandamál	   eru	   á	  

unglingsárunum	  er	  mikilvægt	  fyrir	  unglinga	  að	  geta	  haft	  stjórn	  á	  tilfinningum	  sínum.	  Það	  

verður	  til	  þess	  að	  fyrirbyggja	  kvíða	  og	  reiði	  og	  að	  missa	  ekki	  stjórn	  á	  aðstæðum	  þrátt	  fyrir	  

erfiðleika.	  Að	  þekkja	  eigin	  tilfinningar	  og	  geta	  stjórnað	  þeim	  eru	  eiginleikar	  sem	  hægt	  er	  

að	  þjálfa	  hjá	  einstaklingum	  og	   leggur	  Aðalnámskrá	  grunnskóla	   áherslu	  á	  að	  grunnskólar	  

sinni	   því	   hlutverki.	   Þar	   sem	   rannsóknir	   hafa	   sýnt	   fram	   á	   að	   tilfinningaleg	   vandamál	   eru	  

sjaldgæfari	  hjá	  þeim	  unglingum	  sem	  eru	  samþykktir	  meðal	  jafningja	  og	  þeim	  sem	  eru	  með	  

jákvæða	  sjálfsmynd	  má	  ætla	  að	  efling	  þessarra	  þátta	  ætti	  að	  vega	  þungt	  í	  lífsleiknikennslu	  

á	   unglingastigi.	   Menntun	   á	   ekki	   einungis	   að	   snúast	   um	   að	   tileinka	   sér	   fræðslu	   og	   ná	  

árangri	  á	  sviðum	  sem	  krefjast	  rökfærslu	  og	  staðreynda.	  Slík	  menntun	  ein	  og	  sér	  nægir	  ekki	  

til	   að	   stuðla	   að	   jákvæðri	   sjálfsmynd	   nemenda	   heldur	   þarf	   einnig	   að	   huga	   að	   félags-‐	   og	  

tilfinningalegri	   styrkingu	  þeirra.	  Eins	  og	  áður	  hefur	  komið	   fram	  er	  nauðsynlegt	  að	  vera	   í	  

meðvitaður	  um	  eigin	  tilfinningar	  til	  þess	  að	  forðast	  sálfræði-‐	  og	  tilfinningaleg	  vandamál.	  

Í	  greininni	   lífsleikni	  er	  ætlunin,	   samkvæmt	  aðalnámskrá,	  að	  svara	  spurningum	  og	  

efla	   sjálfsmynd	  nemenda	  þegar	  þeir	  þurfa	  að	   leysa	  mál	   sem	  snúa	  að	  hugar-‐,	   reynslu	  og	  

félagsheimi	  þeirra.	  Íslenskar	  rannsóknir	  á	  lífsleiknigreininni	  sýna	  að	  sökum	  þess	  hversu	  ný	  

námsgreinin	   er	   ekki	   á	   hreinu	   hverjir	   eigi	   að	   kenna	   hana,	   hvaða	   leiðir	   eigi	   að	   nota	   við	  

kennslu	   og	   hvaða	   námsefni	   eigi	   að	   kenna.	   Allt	   virðist	   velta	   á	   lífsleiknikennaranum,	  

skipulagningu	  hans	  og	  áhuga.	  Forvarnir	  og	  umfjöllun	  um	  ýmis	  vandamál	  sem	  geta	  komið	  

upp	   í	   lífinu	   eru	   þeir	   þættir	   sem	   helst	   ætti	   að	   kenna	   í	   lífsleikni,	   en	   passa	   verður	   að	  

forvarnarþátturinn	   sé	   vel	   skipulagður	   og	   forðast	   hræðsluáróður.	   Jákvæð	   mannleg	  

uppbygging	  verður	  að	  yfirgnæfa	  umfjöllun	  um	  erfiðleika	  til	  að	  efla	   tilfinninga-‐,	   siðferðis-‐	  

og	   félagsþroska	   nemenda.	   Aðalnámskrá	   grunnskóla	   leggur	   áherslu	   á	   forvarnarhluta	  

lífsleikni	   með	   því	   að	   efla	   líkamlega	   og	   andlega	   líðan	   nemenda	   sem	   eyða	   stórum	   hluta	  

dagsins	  í	  skólunum.	  

Þegar	   á	   heildina	   er	   litið	   hafa	   niðurstöður	   rannsókna	  um	  unglingsárin	   veitt	   okkur	  

þýðingarmiklar	  upplýsingar	  um	  mikilvægi	  sjálfsmyndar	  fyrir	   líðan	  unglinga	  og	  samkvæmt	  

niðurstöðum	   mótast	   hún	   helst	   af	   áhrifum	   einkenna	   unglingsáranna.	   Aðalnámskrá	  

grunnskóla	   setur	   kröfu	   á	   grunnskóla	   að	   þeir,	   sem	   mikilvægir	   uppeldisaðilar	   í	   nærkerfi	  

barna	   og	   unglinga,	   að	   hafi	   það	   markmið	   að	   efla	   færni	   nemenda	   í	   uppbygingu	  

sjálfsmyndar,	  samskiptum	  og	  streitustjórnun.	  Jafnframt	  segir	  aðalnámskrá	  þessi	  markmið	  

vera	   ábyrgarhlutverk	   greinarinnar	   lífsleikni	   ásamt	   því	   að	   hún	   eigi	   að	   sjá	   um	   fræðslu	   og	  

forvarnir	  sem	  hentar	  hverjum	  aldurshóp.	  Framtíðin	  liggur	  í	  unga	  fólkinu	  og	  grunnskólinn,	  

sem	   uppeldisaðili,	   ber	   samfélagslega	   ábyrgð	   á	   því	   að	   gera	   sitt	   besta	   til	   að	   stuðla	   að	  

jákvæðri	  sjálfsmynd	  unglinga	  í	  grunnskólum	  landsins.	  

Lokaorð	  

Við	   gerð	   ritgerðarinnar	   spruttu	   upp	   nokkrar	   vangaveltur	   varðandi	   efni	   hennar.	  

Höfundur	  telur	  félags-‐	  og	  tilfinningalegt	  uppeldi	  hjá	  börnum	  og	  unglingum	  í	  grunnskóla	  

mikilvægan	  part	  af	  uppeldi	  þeirra.	  Þar	  sem	  grunnskólinn	  annast	  uppeldi	  þeirra	  eins	  og	  

fram	   kemur	   í	   þessari	   ritgerð	   þá	   er	   það,	   að	  mati	   höfundar,	   hlutverk	   grunnskólans	   að	  

stuðla	   að	   jákvæðri	   sjálfsmynd	   nemenda	   sem	  margir	   hverjir	   glíma	   við	   erfiðleika	   sem	  

einkenna	   unglingsárin.	   Einstaklingar	   á	   þessu	   aldursskeiði	   eru	   móttækilegir	   fyrir	   fíkn,	  

eiga	   erfitt	   með	   að	   gera	   sér	   grein	   fyrir	   tilfinningum	   annarra	   og	   glíma	   við	   ýmis	  

sálfræðileg-‐	   og	   félagsleg	   vandamál.	   Því	   finnst	   höfundi	   vert	   að	   hafa	   skilgreiningu	  

Goleman	   á	   fimm	   sviðum	   tilfinninga	   til	   hliðsjónar	   þegar	   unnið	   er	   með	   unglinga	   en	  

tilfinningaþekking	   virðist	   vera	   mikilvæg	   undirstaða	   velgengni	   á	   þessum	   sviðum.	  

Jafningjasamskipti	  virðast	  skipta	  hvað	  mestu	  máli	  fyrir	  sjálfsmynd	  unglinga	  og	  upplagt	  

væri	  að	  skipuleggja	  námsefni	  með	  það	  í	  huga.	  Einnig	  telur	  höfundur	  að	  með	  hópeflingu	  

meðal	   bekkjarfélaga	   gæti	   gagnkvæm	  virðing	   þeirra	   á	  milli,	   sem	  og	  milli	   nemenda	  og	  

kennara	  sem	  stjórnar	  kennslunni,	  aukist.	  

Siðferðisleg	  gildi	  voru	  á	   Íslandi	  hér	  á	  árum	  áður	  miðlað	  til	  barna	  og	  unglinga	   í	  

gegnum	  boðorð	  kristinnar	  trúar.	  Hvort	  sem	  maður	  aðhyllist	  kristna	  trú	  eða	  ekki,	  þá	  var	  

kennd	  siðfræði	  svo	  sem	  muninn	  á	  réttu	  og	  röngu,	  þú	  skalt	  ekki	  stela	  og	  bera	  umhyggju	  

fyrir	  nágunganum.	  Stutt	  er	  síðan	  hætt	  var	  að	  kenna	  þessi	  gildi	  í	  grunnskólum	  landsins.	  

Höfundur	  þessarar	  ritgerðar	  veltir	  því	  fyrir	  sér	  hver	  eigi	  að	  taka	  að	  sér	  þessa	  mikilvægu	  

miðlun,	  svo	  þjóðfélagið	  ali	  ekki	  einungis	  upp	  bráðgáfaða	  en	  siðblinda	  einstaklinga.	  

Sýnt	   hefur	   verið	   fram	   á	   að	   hræðslufræðsla	   um	   hin	   og	   þessi	   vandamál	   á	  

unglingsárunum	   virki	   ekki.	   Að	   mínu	   mati	   er	   heillavænlegra	   að	   kenna	   börnum	   og	  

unglingum	  hvernig	  eigi	  að	  lifa	  hamingjusömu	  lífi.	  Lífsleiknigreinin	  er	  tilvalin	  til	  að	  sjá	  um	  

þann	   part	   skólastarfsins	   sem	   snýr	   að	   tilfinningalegri	   og	   félagslegri	   uppbyggingu	  

unglinga	   í	   grunnskóla.	   Ég	   tel	   að	  með	   skipulögðu	   námsefni,	   hópeflingu	   bekkjarins	   og	  

eflingu	   í	   samskiptahæfni	  og	  almennri	   fræðslu	  um	   lífið	  sem	  byggir	  á	   jákvæðri	   sálfræði	  

geti	   lífsleiknigreinin	   orðið	   öflug	   leið	   grunnskólans	   til	   að	   efla	   jákvæða	   sjálfsmynd	  

unglinga.	  

